
 d Аԥсны Абанк иҭнажьит ҩ-ԥа-
раҿырпк «Дырмит Гәлиа 150 
шықәса», «Сариа Лакоба».

50 аԥсар ицо аԥараҿырп 
«Ды рмит Гәлиа 150» 100 цырак 
ҭыжьуп, ахьӡы ақәырҭәаны 925 
пробас измоу араӡын иалхуп.

10 аԥсар инаӡо аԥараҿырп 
«Са риа Лакоба» 200 цыра ҭыжьуп, 
иалхуп араӡын 95. Аԥараҿырпқәа 
рыҩбагьы рсахьа ҭихит Баҭал 
Џьапуа.

Аԥараҿырп ҿыцқәа

 d Ноиабр 11 азы Аԥсны Жәлар Ре-
изара адепутатцәа ҵыхәаԥҵәа-
ла аԥхьарала ирыдыркылеит 
Аконституциатә закәанпроект 
«Аԥсны Аҳәынҭқарра иахьаҵа-
накуа ахырхарҭа рацәа змоу 
акомплексқәа рзинтә статус ар-
маншәаларазы». Азакәанпроект 
иҳаднагалоит зинла арманшәала-
ра аусхк аҟны ахырхарҭа рацәа 
змоу акомплекс иаҵанакуа аилка-
ара, даҽакала иуҳәозар, акы уҳәа 
инеиҳаны еиуеиԥшым аҵакы змоу 
инхарҭақәам ахыбрақәаҵәҟьа 
змоу амазаратә комплекс.

Ахырхарҭа рацәа змоу акомплекс 
аҟны иалшоит аофистә, ахәа-
ахәҭратә, аспорттә, ацәыргақәҵатә, 
арҵаратә уҳәа инхарҭатәым ахы-
брақәа рҭыԥ алхра. Убри аан ахыр-
харҭа рацәа змоу акомплекс иаҵа-
накыр ауам (ишынеибаку мамзаргьы 
хәҭакахьала) апартаменти апарто-
тели. 

Азакәанпроект иақәиҭнатәуам 
ахырхарҭа рацәа змоу акомплекс 
аилазаарахь инхарҭатәым ахы-
брақәа, инхарҭатәым аргыламҭақәа 
риагара, иара убас ахырхарҭа рацәа 
змоу акомплекс (ишынеибаку мам-
заргьы хәҭакахьала) анхарҭақәа, ауа-
да рацәа змоу аҩнқәа, ахатәыҩнқәа, 
анхарҭатә хыбрақәа рахь аиага-
ра. Иара убасҵәҟьа азин ыҟам ан-
харҭатә хыбрақәа, ауада рацәа змоу 
аҩнқәа, ахатәы ҩнқәа, анхарҭатә 
хыбрақәа (ишынеибаку мамзаргьы 
хәҭакахьала) ахырхарҭа рацәа змоу 
акомплекс ахь, мамзаргь уи аилаза-
арахь риагара. 

Иара убри аҽныҵәҟьа Аԥс-

ны Ахада Аслан Бжьаниа «Аԥсны 
Аҳәынҭқарра иахьаҵанакуа зхыр-
харҭа рацәоу акомплексқәа рзинтә 
статус арманшәаларазы» Аконститу-
циатә закәан инапы аҵаиҩит.

Азакәан адкылара агәынамӡа-
рақәа ахылҿиааит. Аоппозици-
атә мчқәа еиуеиԥшым ақциақәа 
рымҩаԥгара иалагеит. 

Ареспубликатә мҩаду аԥҵәара 
иахылҿиааз аҭагылазаашьа инама-
даны атәылауаа рахь ааԥхьара ҟа-
иҵеит Аԥсны Ахада Аслан Бжьаниа.

«Аухантәарак аҳәынҭқарра ана­
п хгара абри апр облема аӡбара 
иаҿын. Иаха иаал ырҟьаны имҩаԥ-
ган Ашәарҭадара Ахеилак. Сара 
снапынҵала Аӡҩыбжьа ақыҭа ауа-
аԥсыра ирацәажәеит. Урҭ еилкаара-
ла иазнеит, автомашьынамҩа абри 
ахәҭа аартуп.

Атәыла анапхгара автомашьы-
намҩа егьырҭ ахәҭақәа раартразы 
аусура иаҿуп. Уаанӡа иааныркылаз 
атәылауаа рганахьала азинхьчаратә 
усбарҭақәа агәаҭарақәа мҩаԥырго-
ит», – иҳәеит Аҳәынҭқарра Ахада.

Ахада атәылауаа дрыҳәеит 
рыҽ дырҭынчырц, апро вокациақәа 
рыҽрырымҭарц. 

Ашәахьа, ноиабр 11 азы изаамҭа-
нытәымз аилатәара ахьымҩаԥысуаз 
Жәлар Реизара аҿаԥхьа еиҿаххит 
аоппозициа ахаҭарнакцәеи адепу-
татцәа руаӡәки. 

Ахәылԥаз Аҟәа уахьналалауа, ам-
чрақәа иааныркылеит Жәлар Реи-
лазара уаанӡатәи адепутатцәа Гар-
ри Кокаиа, Алмасхан Арӡынба, иара 
убас аиурист Омар Смыр, ауаажәлар-
ратә усзуҩ Рамаз Џьопуа. Ҵхагәа-
ны апрокурор хада Адгәыр Агрба 
ишиҳәаз аиԥш, урҭ Жәлар Реизара 
аҿаԥхьа иҟалаз ахҭыс иалахәын. Уи 
абри ахәшьара аиҭеит «адепутат ига-
нахьала изинмыз аусқәа» ҳәа.

Аҳәынҭқарратә шәарҭадара 
амаҵзура ахыбра аҿаԥхьа аизара 

иалагеит аоппозициа адгылаҩцәеи 
иааныркылаз рҭынхацәеи. Дҵаны 
иқәдыргылон рхы рақәиҭтәра. Аан-
да арбгарагьы рҽазыршәеит. 

22:30 азы аоппозициатә мч­
қәа Гәым сҭатәи ацха ркит, аха 
иоурышьҭуан аныҟәаҩцәеи ацхы-
раара ласы амашьынақәеи. Аоп-
позициа ахадацәа рыдгылаҩцәа 
ирыԥхьеит аҿагылара иадгыларц. 

Анаҩсан Алада­Гәымсҭатәи Кәы­
дрытәи ацҳақәа рыла уаҩы дзым-
ныҟәа иаркын. Иара убас Аҟәаҟа аа-
ра­ацара аанкылан.

Ҵхыбжьон дықәгылеит апроку-
рор хада Адгәыр Агрба. Иара иҳәе-
ит агәаҭарақәа рымҩаԥгара ишаҿу, 
урҭ рылҵшәақәа рыла иҟалаз азинтә 
хәшьара шаҭахо.

Ауха Ахада Аслан Бжьа-
ниа Ашәарҭадара Ахеилак иаа-
лырҟьаны аилатәара мҩа  ԥигеит. 
Аҩнуҵҟатәи аусқәа Рми нистрреи, 
Ахьчара Аҳәынҭқарратә Маҵзу-
реи, Аҳәынҭшәарҭадара Амаҵзуреи, 
Апрокуратура хадеи рнапхгаҩцәа 
аҳәынҭқарра Ахада иҿаԥхьа аҳа-
сабрбақәа ҟарҵеит изиным аусқәа 
раԥырҟәҟәааразы аусмҩаԥгатәқәа 
ирызкны. 

Агәабзиарахьчара аминистр 
Едуард Быҭәба атәылауаа рахь 
ихы ирхеит. «Ареспубликатә мҩа-
ду ахәҭақәак раркра иахҟьа-
ны Урыстәылатәи Афедерациа 
ахәышәтәырҭақәа рҟны иаалырҟьа-
ны амедицинатә цхыраара зҭаху 
ачымазаҩцәа апроблема ӷәӷәақәа 
ирыниоит», – иҳәеит Быҭәба, аҳәа-
рагьы ҟаиҵеит амҩаду аадыртырц.

Ноиабр 12 ашьжьымҭан, Кәыдры 
ацҳа аартын. Амчра ахаҭарнакцәа 
иақәдыргәыӷит иаарласны иааныр-
кылаз роушьҭра.

Хыхьтәи ҵаҟатәи Гәымсҭатәи 
ацҳақәа маҷк иаартуп макьаназы. 
Иоурышьҭуеит азеиԥштә  транспорт 
мацара.

Аицәажәара еиӷьуп, 
аиҿагылара аасҭа

Ноиабр 11 азтәи ахҭыс 
хадақәа

 d Ноиабр 12 азы Ауаажәларратә 
палата алахәылацәа ажурналист-
цәа ирзеиҭарҳәеит аҭагылазаашьа 
арԥсыҽразы дара имҩаԥыргоз 
аиҿцәажәарақәа ртәы.

Ауаажәларратә палата амаӡа-
ныҟәгаҩ Гәыли Кьычба иазгәалҭеит 
аполитикатә ҭагылазаашьа уадаҩ 
ажәлар зегьы ршьапы ишықәнар-
гылаз.

«Аҭагылазаашьа аныҵарха, 
иҳаӡбеит Ауаажәларратә палата 
аилатәара ҷыда мҩаԥаагарц. Абраҟа 
еиҿаҳкааит аганқәа рыбжьара 
аицәажәарақәа рымҩаԥгаразы аусу-
ратә гәыԥ. Сократ Џьынџьал, Ерасҭ 

Агәмаа уҳәа апалата егьырҭ алахәы-
лацәагьы Аԥсны Ахадеи, Жәлар Ре-
изареи, аоппозициа ахаҭарнакцәеи 
рацәажәаразы иалаҳхит», – лҳәе-
ит лара.

«Жәашықәса аиҿцәажәарақәа 
еиҳа еиӷьуп, мышкы аибашьра 
аасҭа», – Гәыли Кьычба иаалгеит 
СССР адәныҟатәи аусқәа рминистр 
Андреи Громыко иажәақәа.

Ауаажәларратә палата алахәыла 
Ераст Агәмаа иазгәеиҭеит иара ха-
дара ззиуаз агәыԥ ишалаз Сократ 
Џьынџьал, Леонид Осиа, Низам Ха-
паҭ, Ҭамаз Қьецба.

«Жәлар Реизараҿы ҳанеицәажәа 
ашьҭахь Ахада иахь ҳцеит, уаҟагьы 
инҭкааны ҳаицәажәеит. Ахада агәра 
ҳиргеит иацы ахәылԥаз иаанкы-
лаз иахьа ишоушьҭхо. Ахада ҳани-
ацәажәа ашьҭахьҵәҟьа Гәымсҭатәи 
ацҳахь ҳдәықәлеит. Уаҟа ҳарԥыле-
ит аоппозициа ахадацәа, ираҳҳәе-

ит Аҳәынҭқарра Ахадеи ҳареи 
ҳаицәажәара аҵакы. Дара ргана-
хьала аоппозициа ахаҭарнакцәа 
агәра ҳдыргеит иааныркылаз шо-
урышьҭлакҵәҟьа, дара Гәымсҭатәи 
Кәыдрытәи ацҳақәа шаадыртуа», – 
иҳәеит Агәмаа . 

Шьыжьымҭан инаркны ҳаизе-
ит Ауаажәларратә палатаҿы иҟалаз 
аҭагылазаашьа ҳалацәажәарц, уи 
ҳазлалҵша мҩақәак ҳаԥшаарц», – 
ажурналистцәа абас реиҳәеит Ауа-
ажәларратә палата алахәыла, Аԥс-
ны Афырхаҵа Леонид Осиа.

Осиа гәахәарала иазгәеиҭеит 
дара зацәажәоз зегьы ишырҭахыз 
аҭагылазаашьа арԥсыҽра, еимаку 
азҵаарақәа рыӡбара. 

«Жәлар Реизараҿы уи Аиҳаби 
ҳареи иҟаҵатәу ҳалацәажәеит. Аха-
дагьы ҳиацәажәеит. Аҭагылазаашьа 

арԥсыҽразы урҭ зегьы ргәаанага-
рақәа еиԥшын. Убри иаан аӡәгьы 
имҳәаӡеит азакәан аилагара ауеит 
ҳәа… Зегьы ҳаизааибагеит азакәан 
еиламгакәа, аҭагылазаашьа ҳарԥ-
сыҽит», – иҳәеит Осиа.

«Аибарххара – ари аҭагылаза-
ашьа алҵразы мҩаны иҟам. Иаҭа-
хуп аицәажәара, иҵару азҵаарақәа 
рыхцәажәара», – иаҵишьит Осиа, 
агәыӷрагьы шимоу иҳәеит ҳаԥхьаҟа 
амчрагьы аоппозициагьы рыҽша-
зыршәауа аҩныҵҟаполитикатә ҭагы-
лазаашьа аруадаҩра аҟынӡа анам-
гара.

Ауаажәларратә палата алахәы-
ла Низам Хаԥаҭ игәаанагарала, ам-
чреи аопозициеи ирыгуп аицәажәа-
ра. «Ауаажәларратә палата азхиоуп 
аиҿцәажәарақәа рзы ҭыԥны аҟа-
лара», – иҳәеит иара, иагьациҵеит 
иахьа иуадаҩыз аҭагылазаашьаҿы 
аԥсуа дипломатиа аус шауз.  

Иаанкылаз аушьҭуп, 
ацҳақәа аартуп

Ауаажәларратә палатаҿ 

 d Ноиабр 7 рзы Аминистрцәа Ре-
илазаара аконференц-зал аҟны 
имҩаԥысит Аԥсны амҵәышәым-
пыл ҿиоижьҭеи 100 шықәса аҵра 
иазкыз агәырӷьаратә еилатәара. 
Уи иалахәын атәыла Ахада Аслан 
Бжьаниа, Ахада Иусбарҭа аиҳабы 
Абесалом Кәарҷиа, Аминистрцәа 
Реилазаара ахаҭарнакцәа.

Иара убас иалахәын Урыстәы-
ла атәылаҿацәқәеи уи иаҵанакуа 
ареспубликақәеи рымҵәышәым-
пылтә федерациақәа рнапхгаҩцәа, 
аспорт тә уаажәларра, ҳаҭыр зқәу 
асасцәа: акционертә еилазаара 
«Концерн Росэнергоатом» адирек-
тор ахада актәи ихаҭыԥуаҩ Џьумбер 
Ҭҟьебучава, Росенергоатом аҟәша 
«Центр современных спортивных 
технологий» адиректор хада Сергеи 
Фомин, Европа ачемпион, Урыстәы-
ла ԥшьынтәны иачемпионхахьоу, 
амҵәышәымпыл азы адунеи ачем-
пионат аҟны араӡынтә аԥхьахә иаԥ-
сахахьоу Никита Моргунов, апедаго-
гикатә ҭҵаарадыррақәа ркандидат, 
Асовет Еидгылеи Урыстәылеи зҽаԥ-
сазтәыз азыҟаҵаҩ, ФИБА ахьӡ­аԥша 
алахәыла, ақ. Москва амҵәышәым-
пыл афедерациа авице­президент, 
аклуб «Динамо» Ахада Евгени Го-
мельски уҳәа зхыԥхьаӡараҿы иҟаз 
аӡәырҩы.

Атәыла Ахада аилатәара аартуа: 
«Ари акры зҵазкуа хҭысуп ахәмар-
цәеи, азыҟаҵаҩцәеи, ахәаԥшцәеи 
рзеиԥш ҳтәылаҿтәи аспорт аҿиара 
аҭоурых зегь аҟынгьы. Амҵәышәм-
пыл – иццакны ахәыцреи, ииашоу 
алкаақәа иааинырсланы рыҟаҵареи 
алзыршо интеллектуалтәу, аԥеиԥш 
уазхьазырԥшуа, гәыԥлатәи хәмарро-
уп. Ус баша акәымзар ҟалап, зхаҭа-
реи зуаажәларратә лшамҭақәеи 
рыла ишьақәгылахьоу аполити-
катә напхгаҩцәеи, абизнес уааи 
аӡәымкәаны рҿара ашықәсқәа раан 

амҵәышәмпыл иахьыхәмаруаз. Ҳу-
смҩаԥгатә зхы алазырхәырц иаҳҭа-
аз зыхьӡ нагоу аспортсменцәеи, 
ҳаҭыр ду зқәу ҳасасцәеи, аҭыԥан-
тәи уи абзиабаҩцәеи зегьы ишәзе-
иӷьысшьоит агәыцқьареи аихьӡара 
ҳаракқәеи, аспорт аҟнеиԥш еснагь-
тәи аԥсҭазаараҿгьы» ҳәа азгәеиҭеит 
иқәгылараҿы Аслан Бжьаниа. 

Иазгәаҭатәуп ҳтәыла аҩбатәи 
Ахада Сергеи Багаԥшь ихәыҷра 
ашықәсқәа инадыркны ари аспорт 
хкы дшазҿлымҳаз. Аамҭала, уи Асо-
вет Еидгыла ажәларқәа Рспартаки-
ада аҟны, Аԥсны еизгоу акоманда 
ԥызас дыҟан, анаҩс ҳџьынџьтәылатә 
еибашьра ашьҭахь амҵәышәымпыл 
азы Аԥснынтәи афедерациа напх-
гара азиуан. Машәыршақә иҟам-
леит ҳтәылаҿы амҵәышәымпыл 
шәышықәса ахыҵра аламҭалаз Сер-
геи Уасил­иԥа иқыҭа гәакьа Џьгьар-
да иахьаартхаз амҵәышәымпыл на-
злоу аспорттә хәмаррақәа рыдә маҷ.

Асасцәа ҳтәылашҟа рым ҩа хыҵра 
иҭабуп ҳәа ахҳәаауа, адныҳәала-
ратә ажәа ԥхақәа рыла иқәгылеит 
аилатәараҟны аҿари ас порти русқәа 

рзы Аҳәынҭеилакы ахантәаҩы Ҭа-
рашь Ҳагбеи, Аԥсны амҵәышәым-
пыл Афедерациа ахада Ерасҭ Агәма-
аи. Иара убас, зеиӷьашьара ҳаркыла 
ихаҭәаау адныҳәаларақәа ҟарҵеит 
Ҟарачы­Черқьессиа, Аахы­Уаԥстәы-
ла, Ҟрым, Донецктәи Лугансктәи 
Жәлар Рреспубликақәеи Ростовтәи 
Волгоградтәи аобластқәеи рфеде-
рациақәа рхадацәа.

Онлаин формат ала адныҳәала-
рақәа ҟарҵеит Аԥсны ашьапылам-
пыл ааӡамҭа, еицырдыруа Никита 
Симониани, Урыстәыла амҵәышәым-
пыл афедерациа Ахада Андреи Ки-
риленкои.

Аилатәараҟны Аԥсны ам ҵә­
ышәымпыл арҿиараҿы хаҭалтәи 
рлагалазы «ҳаҭыр зқәу Аԥсны аспорт 
азҟаза» ҳәа аҳаҭыртә хьӡы рых-
ҵан: Владимир Минчаков, Констан-
тин Мазов, Николаи Гушьин, Дмитри 
Џьынџьолиа, Дмитри Хлыбов, Давид 
Бигәаа, Ельза Ҳагба, Алықьсандр 
Пришьеп, Иури Меремкулов. «Зҽаԥ-
сазтәыз азыҟаҵаҩ» ҳәа – Ҭемыр Га-
белиа, Дмитри Мушба, Даур Ҭарба.

Агәырӷьаратә еилатәара аҳәа-
ақәа ирҭагӡаны, анаҩстәи аусеицу-
разы амеморандум рнапы аҵарҩит 
Аԥсны амҵәышәымпыл Афедера-
циа ахада Ерасҭ Агәмааи Урыстәыла 
амҵәышәымпыл Афедерациа ана-
гӡаратә директор Владимир Диачо-
ки. Аиқәшаҳаҭрақәа рнапы аҵаҩын 
иара убасгьы, Аԥсни Аахыҵ Уаԥстәы-
леи, Урыстәылеи Аахыҵ­Уаԥстәылеи 
амҵәышәымпылтә федерациақәа 
рыбжьарагьы.

Амҵәышәымпыл Аԥсны ала­
рҵәара аиуа иалагеит, иаҳхысыз 
ашәышықәса 20­тәи ашықәсқәа ра-
лагамҭазы. 1924 ш. ноиабр мзазы 
«Совпроф» ҳәа изышьҭаз аилазаа-

ра алахәцәа рыбзоурала, Аҟәа ақа-
лақь аҟны раԥхьаӡа акәны иаартын 
амҵәышәымпылтә адә маҷ. Уи нахыс 
аҿиара иалагеит маҷ­маҷла акәзар-
гы ари аспорт хкы ҳтәылаҿы. 1925 
ш. инаркны абжьаратә ҵараиурҭақәа 
рҟны амҽхак арҭбаауа иалагеит, рхы 
цәырыргон есааира ашколтә ко-
мандақәа. Аамҭа наскьацыԥхьаӡа 
иаднаԥхьалоз рацәаҩхон, атәы-
лаҿы бзиа ибаны рҽызладырхәу-
аз азеиԥш спорт хкқәа ируакхе-
ит. Ишьақәгылеит аихьӡрақәа змоу 
амшәышәымпыл амилаҭтә школ, за-
аӡамҭацәа Аԥсны аанҭыҵгьы, еиуе-
иԥшым аҩаӡарақәа рҟны акымкәа 
ақәҿиара ҳаракқәа аазырԥшхьоу.

Ахәмарцәа ақәҿиара ҳар акқәа 
раарԥшра рылзыршо, и ш дыру еиԥш 
аԥышәа змоу, зус ҭак ԥхықәра ҳара-
кыла иазнеиуа аз ы  ҟаҵаҩцәа ро-
уп ҳәарада. Урҭ иреиуан аныҳәатә 
усмҩаԥгатәқәа рыламҭалаз, иа­
хьынхоз Ақырҭаа имҩаҟны игы-
лоу аҩнқәа рҟны, змемориалтә 
ӷәкыдҵақәа аартыз, илегендартәу 
амҵәышәымпыл асҩцәа, Аԥсны 
Аҳәынҭқарра абаҩрҵәыреи аспор-
ти зҽаԥсазтәыз аусзуҩцәа, зҽаԥ-
сазтәыз азыҟаҵаҩцәа, «Ахьӡ­Аԥша» 
аорден III аҩаӡара занашьоу, за-
аӡамҭацәа бзиабарала «ВлаСаныч» 
ҳәа зырҳәоз Ҳашба Владимир Алеқ-
сандр­иԥеи, Седов Алеқсандр Миха-
ил­иԥеи.

Убасгьы, Аԥсны амҵәышәым-
пыл 100 ш. ахыҵра ахьӡала нои-
абр 2­6 рзы, Аҟәа ареспубликатә 
ахәыҷәтәы­қәыԥштә спортшкол аҟ-
ны имҩаԥысит амҵәышәымпыл азы 
аҳәса ркомандақәа рыбжьара «Кав-
каз ажәларқәа реиҩызара Ахраҿа» 
захьӡыз жәларбжьаратәи атур-
нир. Уи иалахәын ф­командак: Ҟа-
рачы­Черқьессиа–Еизгоу, Краснодар, 
Гагра, Аҟәа ақалақьқәеи, Иреиҳаӡоу 
аспорттә ҟазара ареспубликатә 
школи, Ареспубликатә ахәыҷтәы­
қәыԥштә спортшколи рхаҭарнакцәа.

Жәларбжьаратәи ату рнир ала­
хәцәа ираԥыргеит Аԥсны Иреиҳаӡоу 
аспорттә ҟазара Ареспубликатә школ 
аҭыԥҳацәа. Урҭ афинал аҟны из-
цыхәмаруаз Краснодар ақалақь ако-
манда ириааит 50:49 ҳәа. Ахԥатәи 
аҭыԥ рҽаԥсартәит Ареспубликатә 
хәыҷтәы­қәыԥштә спортшкол ако-
манда «Крылья Абхазии», Гагратәи 
амҵәышәымпыл асҩцәа 74:33 ҳәа 
ираԥганы. Атрунир иалахәыз зегьы 
иранашьан ахраҿақәеи, амедалқәеи, 
аҳаҭыртә шәҟәқәеи. 

Жәларбжьаратәи атурнир ал-
каақәа рыла Аҟәатәи «Спартак» 

ахәмарҩцәа быжь­ҩык: Ирена 
Ӡиӡариа, Анна Гәынба, Мариа Мқан-
ба, Дарина Качараа, Диана Лабжа-
ниа, Камила Занҭариа, Валентина 
Стрельникова ааԥхьара роуит Крас-
нодартәи атәылаҿацә Еизгоу ако-
мандаҿы ахәмарразы. Урҭ ықәгы-
лоит аҳәса ркомандақәа рыбжьара 
Нхыҵ­Кавказтәи Аладатәи афеде-
ралтә округқәа ррегионбжьаратә 
чемпионат аҟны. Убасгьы Красно-
дартәи атылаҿацә Еизгоу акоманда 
аҩбатәи азыҟаҵаҩыс дҟаҵоуп– Аԥс-
нытәи Николаи Гушьин.

Ноиабр 6 рзы Тҟәарчал ақалақь, 
И. Н. Воронв ихьӡ зху абжьаратә 
школ №2 аҵакырадгьыл аҟны иа-
артын, атәылеи араионқәеи рнапх-
гара ахаҭарнакцәеи, ауаажәларреи, 
асасцәеи маҷымкәа излахәыз, ҳа-
амҭа иақәшәо аҭахрақәа зегьы ры-
ла иеиқәыршәоу, амҵәышәымпыл 
асырҭа адәы. Уи алыршахеит ақалақь 
Тҟәарчал «Ҳаҭыр зқәу ауаҩы» Џьум-
бер Ҭҟьебучава идгыларала.

«Сара сзы иҳаҭыр дуӡӡоуп ари 
атәыла ссир даҽазныкгьы сахьаҭааз. 
Ижәдыруаз ахаангьы, амҵәышәым-
пыл ари­ еизхәыцрала, ҳәоуе-
иқәшәарала ахықәкы анагӡаразы 
гәыԥҩык ауаа ишреицыхәмарроу. 
Убас ала аԥсҭазаараҿгьы, ҳҿаԥхьа 

ицәырҵуа азҵаарақәа рыӡбара 
еиҳа ишхырҳагоу, ишхымԥадатәиу. 
Агәабзиареи аихьӡарақәеи шәԥе-
иԥшзааит» ҳәа иажәа хиркәше-
ит амҵәышәымпыл адунеизегьтәи 
афедерациа ҳаҭыр зқәу алахәыла 
Евгении Гомельски.

Аусмҩаԥгатә иалахәыз саси 
ԥшәымеи зегьы Тҟәарчалҟа иан-
неиуаз, Џьгьарда Аԥсны аҩбатәи 

Ахада Сергеи Багаԥшь име мориалтә 
комплекс аҟны ашәҭ шьыҵәрақәа 
шьҭарҵеит. 

Ноиабр 7 рзы аиубилеитә ныҳәа 
иазкыз агәырӷьаратә еилатәара 
ашьҭахь, Ареспубликатә ахәыҷтәы­
қәыԥштә спортшкол аҟны, Аԥс-
ни Урыстәылеи рымҵәышәым-
пыласҩцәа­ аветеранцәа рыла 
ишьақәгылаз акомандақәа реиҩы-
заратә еиԥылара мҩаԥысит. Асас-
цәа ркоманда аилазаараҿы иҟан: 
сааҭк иалагӡаны 835­нтә х­кәата-
лактәи ампыл амҵәышә аҭаршәра 
зылзыршаз, уи азы Гинесс ирекорд 
иаԥсахахьоу Владлен Раиски дна-
злоу, Урыстәылеи, Европеи, аолим-
пиатә хәмаррақәеи изныкымкәа 
ирчемпионцәахахьоу, зыхьӡ ахара 
инеҩхьоу амҵәышәымпыл азы ас-
порт азҟазацәа – Дмитри Столиаров, 
Михаил Суслопаров, Сергеи Цымбал, 
Иури Ковалиов, Витали Кисилиов, 
Александр Фомин, Никита Мор-
гунов. Аԥшәмацәа реилазааразы 
ихәмаруан ҳаҭырла Аԥсны аспорт 
азҟазара зҽаԥсазтәхьоу– Беслан 
Шларба, Константин Мазов, Нико-
лаи Кузнецов, Иури Чумаков, Вла-
димир Аланиа, Дмитри Џьынџьолиа, 
Адгәыр Ӡиӡариа, Владимир Мин-
чаков, Сергеи Сушьенко. Аиԥылара 
хыркәшан 50:50 ҳәа еиҭахарала. 
Аха, араҟа аиааира акәмызт ихада-
раз, ишырҳәо еиԥш аиааира агеит 
аиҩызара, пату еиқәҵаны, еилиба-
каарала аицыхәмарра.

Аԥсны амҵәышәымпыл 100 ш. 
ахыҵра иазкыз аусмҩаԥгатәқәа 
аҵыхәтәантәи амш, ноиабр 8 рзы, 
аиубилеитә ныҳәа аҽалархәразы 
Аԥсныҟа иааз асасцәа Евгени Го-
мельски, Никита Моргунов, Сергеи 
Фомин, Џьумбер Ҭҟьебучава, Аԥс-
ны амҵәышәымпыл Афедерациа 
ахада Ерасҭ Агәмаа дрыцны иаҭааит 
Аԥснытәи Аҳәынҭқарратә универ-
ситет. Уаҟа ААУ аректор, академик 
зқәыԥшра ашықәсқәа раан абокс 
азы ичемпионхахьаз, уи аспорт 
хкы азы жәларбжьаратәи аҩаӡара 
змоу аӡбаҩ Алеко Гәарамиа асас-
цәа «бзиала шәаабеит» ҳәа раҳәо 
дазааҭгылеит аҵараиурҭа иамоу ас-
портә еихьӡарақәеи атрадициақәеи 
рыӡбахә. Асасцәа рыхьӡала Евгени 
Гомельски адкыларазы «иҭабуп» ҳәа 
ахҳәаауа, агәыӷра ааирԥшит Аԥс-
ны аспорттә еихьӡарақәа иҵегьы 
ишыҳаракхо ала. Анаҩс аиԥылара 
иацҵан абаҩрҵәыратә ааӡара ака-
федра астудентцәа алархәны. 

Аԥхарра зҵаз аиԥылара хыр-
кәшан аҳамҭақәа реимдара ала: 
Аԥсны амҵәышәымпыл афедера-
циа ахьӡала аректор А. А. Гәарамиа 
инапаҿы иҭан ари аспорт хкы 100 
ш. ахыҵра иазкны ааигәа иҭыжьыз, 
аԥшшәы рацәа змоу сахьала иҩы-
чоу ашәҟәы «Вперед и вверх». Иа-

ра убас , Росенергоатом анапхгара 
рыхьӡала ианашьан хьыӡҳәалатәи 
адырга ҷыдеи аиубилеитә медали.

Аҳәынҭқарратә университети 
акционертә еилазаара «Концерн 
Росэнергоатоми» реицәажәара-
ла иазԥхьагәарҭеит иааиуа ашықәс 
азы амҵәышәымпыл заԥхьагы-
лоу аспорттә еиндаҭларақәа шеи-
цымҩаԥырго азы. 

Ԥхьаҟа аҳаракырахьАԥсны амҵәышәымпыл­ 100

Ахра Анқәаб

Амҵәышәмпыл – иццакны ахәыцреи, ииашоу алкаақәа 
иааинырсланы рыҟаҵареи алзыршо интеллектуалтәу, 
аԥеиԥш уазхьазырԥшуа гәыԥлатәи хәмарроуп

 d Очамчыра араион Кындыӷ 
ақыҭан 1992-1993 шықәсқәа 
рзы Аԥсны жәлар Рџьынџьтәы-
латә еибашьраан иҭахаз рбаҟа 
аиҭашьақәыргыларазы аусу-
рақәа мҩаԥысуеит. Абаҟа аргы-
лара иалагеит 2004 шықәсазы, 
гәырӷьарала иаартын 2010 шықә-
сазы. Аҵыхәтәантәи ашықәсқәа 
рыҩнуҵҟала араҟа усура маҷқәак 
мҩаԥыргон, иахьа абаҟа ӷәӷәала 
арҽеира аҭаххеит. 

«Араҟа есышықәса иуеиԥшым 
аусмҩаԥгатәқәа мҩаԥысуеит. 
Аныҳәамшқәа раан арахь иаауе-
ит аҭыԥантәи ауааԥсыра рымацара 
ракәымкәа, егьырҭ ақыҭақәа рҟын-
тәигьы. Арахь имҩахыҵуеит аҭаацәа-
ра иалалогьы. Аамҭа иаратәы ҟанаҵо-
ит, абаҟа ахаҿра ацәыӡуа иалагеит. 
Абри аҟнытә, атәыла анапхгара рахь 
аҳәара ҟаҳҵеит аиҭашьақәыргы-
ларатә усурақәа мҩ аԥгахарц азы. 
Аҳәынҭқарра ҳхаҵгылеит, арҽеиратә 
усурақәа ирзоушьҭын ареспубликатә 
биуџьет амалқәа», – иҳәеит ақыҭа 
ахада Зорик Ҷҟониа.

Уи иажәақәа рыла, аҭыԥантәи аби-
уџьет иара убас абаҟа аныҟә гаразы 
амч зықәхоз ҟанаҵон – есышықәса 
150 нызқь мааҭ раҟара аурышьҭуе-
ит абаҟа акәша­мыкәша арыцқьа-
разы, арлашагақәа рыԥсахразы. Аха 
мҽхакы ҭбаала аусурақәа рынагӡа-
разы ареспубликатә биуџьет аҟнытә 
амалқәа аҭаххеит. «Ари ҳусеицура 
ауп, аҳәынҭқаррагьы аҿаԥхьа иқәгы-
лоу ауснагӡатәқәа рацәоуп, ҳқыҭауа-
агьы иара убас ацхыраара аҟаҵара 
иазхиоуп», – иазгәеиҭоит ақыҭа ахада. 

Аподриадтә еиҿкаара «Мир кам-
ниа» анапхгаҩы Адис Геворкиан да-
лацәажәеит аиҭашьақәыргыларатә 
усурақәа шымҩаԥысуа атәы. «Адҵа 
ҳауит акапиталтә ргылара Аусбарҭа 

аҟнытә. Азеиԥш хәыԥса иартәоит 6 
262 000 маҭ, убарҭ рахьтә 75% акапи-
талтә ргылара Аусбарҭа ауп изшәо, 
егьи иаанхаз 25% – ақыҭа ахадара», 
– иазгәеиҭеит иара.

Анапхгаҩы иажәақәа рыла, уа-
анӡа 400 метрԥшьыркца зҵазкуа 
ахаҳәцәы ақәгара ҳақәшәеит. Иа-
ра убас ахәҭакахьалагьы иԥсахын, 
иаҳагьы ирӷәӷәан ажәытә хаҳәеи-
ларшьышь. Уажәы Индиантәи иаа-
гоу ахаҳәҵәҟьа ҿыц ақәҵара иаҿуп. 
Анаҩсан, уи ианалгалак, абаҟа 
иаҿыкәыршоу ажәытә мармалташь 
аиҭашьақәыргыларазы аусурақәа 
ирылагоит. Ахәҭакахьала ргәы иҭоуп 
уи ахаҿра арыцқьара. 

«Аусурақәа ҳрылагеит август 20 
азы, ҳгәы иҭоуп декабр азбжазы 
ахыркәшара», – иациҵеит Геворкиан. 

Абаҟа арҽеира инаваргыланы 
анапылампыли, амҵәышәымпыли, 
аԥқьаҭасырҭа дуи рзы аспорттә шҭа 
аҟаҵара иаҿуп. Аргылара ԥарала 
аиқәыршәара ихашҟа игеит анапад-
кылаҩ Максим Бжьаниа.

«Максим ҳашҟа аҳәара ҟаиҵе-
ит абраҟа аспорттә шҭа иргыларц 
ши ҭаху азы. Иҳарбеит ианаалашаз 
аҭыԥ», – игәаанагарақәа иҳәоит Зо-
рик Ҷҟәониа.

Аԥхьаҟа ргәы иҭоуп абраҟа аму-
зеии анцәаиҳәарҭеи рыргылара, иа-
ра убриалагьы ари ақыҭа акультуратә 
ԥсҭазаара иагәыцәхаданы иҟалоит.

Аспорттә шҭаҿы аргылара­
қәа рхыркәшарахь инеиуеит. «Иқә­
ҳарҭәахьеит ашҭа, иқаҳҵахьеит 
атрубақәа, иқәҳаргьы арлашагақәа, 
– иҳәоит апрораб Заза Ҟолбаиа. – 
Инықәырԥшшәа мчыбжьык аҩнуҵҟа-
ла аусурақәа зегьы хыркәшахоит». 
Аобиект аргылара мызкы аҟара иад-
халоит. 

Абасала, Кындыӷ ақыҭан аамҭа-
кала ақыҭауаа рзы акырӡа зҵазкуа 
аԥшьгамҭақәа рынагӡара иаҿуп: иҭа-
хаз аибашьцәа рбаҟа аиҭашьақәыр-
гылара, аспорттә шҭа аҟаҵара. Уи 
аҭыԥантәи ауааԥсыра активла рыԥс-
шьареи реилаҵәареи иацхраауеит.

Кындыӷ ақыҭан

Иҭахаз рбаҟа 
шьақәдыргылоит

 d Очамчыра араион Џьгьар-
да ақыҭан ахәышәтәырҭа аны-
уашәшәыраха, 2017 шықәсазы 
иқәыргеит, хәҭакахьала хыбра 
ҿыцк авадыргылт. Иҳаҩсыз 
ашықәс азы аҭыԥантәи анхацәа 
аиҭашьақәыргаларатә усурақәа 
ирыцырҵеит.

«Ҳқыҭауаа рымчала рҽазыршәон 
ахыбра иагыз­иабзаз аҟаҵара. 2017 
ш. азы ԥасатәи ааԥхьара Жәлар Реи-
зара адепутат Даур Голанӡиа иаԥшь-
гарала ахыбра ҿыц аргылара иа-
лагеит. Аҭыӡқәа ҩаргеит, ирхыбит», 
– абас лҳәеит ақыҭа ахадара аусқәа 
знапы иану Альбина Дочиа.  2023 
шықәсазгьы рус иацырҵон. Зураб 
Багаԥшь ибзоурала иҟаҵан адашь-
ма ԥха, Ҭенгиз Гырџьынба иакәзар, 
ацәаҳәа ҿыцқәа неигеит. 

Анаҩсан ақыҭа ахадара анапх-
гара ацхыраара риҭарц рхы дырхе-
ит Жәлар Реизара адепутат Вахтанг 
Голанӡиа иахь. Аргылара ахыркәша-
разы Ареспубликатә биуџьет аҟ-
нытә иоушьҭын 2,5 миллион мааҭ 
инареиҳаны.

Уажәы афельдшер­акушертә 
пункт ҿыц аартра иазхиоуп. Иҟо-
уп еибыҭоу ауадақәа фба: аинфек-
циатә, ахаԥыцҟаҵарҭатә, ахәыҷтәы 
уада, адкыларҭа, анхамҩатә уада, 
асанузел. Аус руеит ҩыџьа амеде-
иҳәшьцәа, ахаԥыцҟаҵаҩ. Ақыҭа ауа-
аԥсыра ҳаамҭа иақәшәо раԥхьатәи 
амедицинатә цхыраара роулоит. 

Апункт аиҳабы, амедеиҳәшьа 
Асида Амҷба ишазгәалҭаз еиԥш, 

акыр шықәса ақыҭа ауааԥсыра рыҩ-
ны днеины ацхыраара рылҭон уа-
хи­ҽни еилых ҳәа ҟамҵакәа. Шьҭар-
нахыс ацхыраара роуеит аамҭа 
иақәшәо иԥхаӡа иҟоу, зегь рыла 
еибыҭоу ахыбраҿы. «Даара ҳа-
игәырӷьоит ҳқыҭа ахьырхамышҭуа, 
абри аҩыза ацхыраара ахьарҭауа», 
– лҳәеит лара.

Џьгьарда ақыҭан иҟоуп аш­
колқәра иаҵанакуа, иаҵанамкуа 
ахәыҷқәа 90­ҩык. Ахәыҷқәа рме­
деиҳәшьа Саида Занҭариа ла жәақәа 
рыла, аҭаацәа гәахәарыла рхы иа-
дырхәоит апункт ҿыц. «Уаанӡа 
аҩнаҭақәа рахь аныҟәара ҳақәшәон 
ахәыҷқәа амедицинатә цхыраара 

рыҭаразы, шьҭа зегьы даара акырӡа 
иманшәалахеит», – иазгәалҭеит лара.

Ақыҭа ахадара аусқәа знапы иа-
ну Альбина Дочиа иара убас ҭабуп 
ҳәа лҳәеит ақыҭа иахьазхьаԥшыз 
азы, иагьазгәалҭеит ааигәа аҭыԥан-
тәи ашкол аанда ҿыц шакәыршаз, 
анапылампыли амҵәышәымпыли 
рзы аспорттә шҭақәа шырзыҟарҵаз. 
«Аҽазыҟаҵарақәа рзы уахь инеиу-
еит ахәыҷқәа реиԥш, адуцәагьы», – 
иацылҵеит лара. 

Апункт амедицинатә персонал 
иазгәарҭеит ахыбра ҿыц шыргылоу 
ҳаамҭазтәи аҭахрақәа инарықәыр-
шәаны, аха макьаназ ишагу аҩны-
маҭәа, ахәшәқәа рыҵәахразы архь-
шәашәага. 

Абарҭқәа зегьы ақыҭақәа рҟны 
аԥсҭазаара аҭагылазаашьақәа ре-
иӷьтәразы апрограмма иахәҭакуп. 
Аҳәынҭқарра ҷыдала хшыҩзышьҭра 
азыҟанаҵоит ақыҭақәа рыбзазашьа, 
рыҽиашьа аганахьала аҭагылаза-
ашьақәа раԥҵара.

Гагра араион Бзыԥҭа аҳаблан 

Г.А.Алшәындба ихьӡ зху абжьаратә 
школ №1 аҟны шықәсык инареиҳа-
ны иҵуеит араион абиуџьет аҟнытә 
ԥарала еиқәдыршәауа аспортзал 
ҿыц аргылара иаҿуижьҭеи. Гагра 
араион ахадара иаԥшьнагаз ари 
апроект иалнаршоит иуашәшәыраз 
ахыбра аԥсахра. Уи аркын.

Ашкол адиректор Ирина Иура­
иԥҳа Агрба далацәажәеит ашкол-
тә спортзал аҭоурых, иара убас 
арҵаҩцәа, аҭаацәа, аҵаҩцәа зыни-
оз ауадаҩрақәа ртәы.

«Ҩажәижәаба шықәса уа жәа­
ԥхьа, абраҟа аусура санала га аи ­
башьра ашьҭахь иҳамаз 120­ҩык 
аҵаҩцәа ракәын. Иахьа – 510­

ҩык ыҟоуп. Аспортзал ашколтә 
ԥсҭазаара иузаҟәымҭхауа иахәҭо-
уп, аха уи уашәшәыран. Аибашьра 
ашьҭахь аҭыԥантәи анапҟазацәа уи 
еиҭашьақәдыргылеит, аха иара еи-
баркны измаз ахәҭақәа руак еи-
лаҳаит, азал аҟны аҽазыҟаҵарақәа 
аанкылахеит. Анаҩсан аҭаацәеи 
арҵаҩцәеи ҳацырхырааны ҳам-
чқәа рыла иҳарҽеит, аха иаарласны 
аҭыӡқәа ашьшьара иалагеит. Аҟәан-
тәи иааз агеодезистцәеи акомисси-
еи ишьақәдырӷәӷәеит аҽазыҟаҵа-
рақәа алшо ишыҟам, аспортзал 
ҩаԥхьа иадыркит», – илгәалалыр-
шәоит ашкол аиҳабы.

Аспортзал аҟамзаара абаҩрҵәы-
ра аҵатәхәқәа реиҿкаара даара 
иаруадаҩуеит. Аԥхын аҽазыҟаҵа-
рақәа мҩаԥыргон адәахьы, аӡын 
акә зар – аклассқәа рҟны. Уаҟа ахә­
ыҷқәа ашашкеи ашахмати ихәма-
руан. «Аха ахәыҷқәа зегьыҵәҟьа уи 
ргәаԥхомызт», – иацылҵеит Ирина 
Иури­иԥҳа.

Ашьҭахь аҭагылазаашьа аҽаԥса-
хит Гагра араион ахадара аиҳабы 
Иури Ҳагәышь иҟаиҵаз адгылара 
иабзоураны. «Уи иҵабыргыҵәҟьа-
ны ҳашколи ахәыҷқәеи хьаас имоуп. 
Нап дыркын аспортзал ҿыци ашьа-
пылампыласырҭеи рыҟаҵара. Даа-
ра ҭабуп ҳәа ҳҳәоит», – иазгәалҭе-
ит лара. 

Гагра араион аспартакиадазы 
аӡ  баҩ хада Роман Кьетиа дала цә­
ажәеит аргылара амҩаԥысшьа. Уи 
иажәақәа рыла, ажәытә хыбра ишы-
неибаку еимыхуп, уи аҭыԥан идыр-
гылоит ҳаамҭа иақәшәо ахыбра.

Ҳазну аамҭазы аԥенџьырқәа 
ҭаргылоуп, аҩнуҵҟа аҿырԥшӡаратә 
усурақәа мҩаԥысуеит. «Азал ҿыц 
ҭбааҭыцәхоит, зегь рыла иманшәа-
лахоит. Ари иалнаршоит абаҩрҵәы-
ра аҵатәхәқәа рымацара ракәым-
кәа, араион аҟны аицлабрақәа 
рымҩаԥгарагьы. Аусурақәа хацыр-
кын мызқәак уажәаԥхьа, рхыркәша-
ра азгәаҭоуп ашықәс анҵәамҭазы», 
иациҵеит иара. Иара убас авараҿы 
ашьапылампыласырҭа ҟаҵара 
иаҿуп. Уи ашколхәыҷқәа рзы маца-
ра акәымкәа, Гагра араион ауааԥсы-
ра зегьы рзыҳәангьы аспорт ԥсҭаза-
ара иагәыцәны иҟалоит.

Атәыла анапхгара ҷыдала игәца-
раркуеит еиҵагыло абиԥара ҿа, урҭ 
гәамчла гәабзиарала рааӡара.

Ҳқыҭақәа рҟны

Џьгьарда – ахәышәтәырҭа, Бзыԥҭа – аспортзал

 d Очамчыра абаӷәаза аҟны аконтеи-
нертә терминал аргылара хыркәша-
хоит ноиабр 15 азынӡа. Абри атәы 
арадио «Спутник» аефир аҟны да-
лацәажәеит аекономика аминистр 
лабжьгаҩ Октаи Хазириши.

«Аусурақәа рхыркәшамҭахь инеит. 
Иаанхаз 350 кубометр раҟара абетон 
ақәырҭәара, иаакәыршаны ахкаара 
ауп. Иара убас амҩа хада ашҟа ина-
гатәуп даҽа мҩа хәыҷыкгьы» – иаз-
гәеиҭеит Хазириши. 

Аргылара мҩаԥыргоит Аԥсни Уры-
стәылеи еицынарыгӡо лготала акре-

дитҟаҵара амалқәа рыла.
Контеинерла амҩангарақәа аҳәаа-

нырцәтәи роператорцәа азҿлымҳара 
аадырԥшуеит Очамчыратәи абаӷәаза 
аҟны зыргылара ҳаҿу атерминал, – иа-
циҵеит Хазириши.

«Анаҩсан аилаӡарақәа ҳабжьо-
уп контеинерла амҩангарақәа ирыз-
ку аилахәырақәа­аоператорцәа рҟны. 
Уажәы убри ахырхарҭала аус аауеит. 
Аҳәаанырцәтәи аилахәырақәагьы аин-
терес ду аадырԥшуеит уи алшарақәа 
рахь. Уажәы уснагӡатә хадас иҟоу – ао-
биект ахархәарахь рыҭара ауп. Ҳпарт-
ниорцәа ԥшуп. Нас хықәкыла ирыла-
гоит аидарақәа рымҩангара. Акадрқәа 
рыла ҳаиқәшәоуп», – иҳәеит иара. 

250 метр зоура ыҟоу, хәышә метр 
иҭбаау, еихамҩала уҳәа авагонқәа 
аидара рықәҵаразы, рықәхразы зегь 
рыла иманшәалоу ари аҭыԥ еиҿаҳка-
ауеит аӷбақәа ирықәырҵо аидара аиз-
акразы. Аамҭакала ара уаҩы иҵәахыр 
ауеит аконтеинерқәа 1200.

Иаарласны 
ихыркәшахоит

Очамчыра абаӷәазаҿ  d Анаркотикқәа раларҵәара 
иаҿыз еиҿкаау ацәгьоуратә гәы-
ԥ қәа 17     аадырԥшит азинхьчар-
атә усбарҭақәа русзуҩцәа ҳазну 
ашықәс алагамҭа инаркны. «Иа-
ԥырҟәҟәаан Аԥсны иахьаҵана-
куа асинтетикатә наркотикқәа 
ры шьҭаҵара ҳәа изышьҭоу шықә-
сыла знапы алакыз ацәгьо-
уратә гәыԥқәа», – иҳәеит «Аԥс-
ны. Иахьа» иаиҭаз аинтервиу аҟны 
аҩнуҵҟатәи аусқәа рминистр их-
аҭыԥуаҩ Руслан Ажьиба. 

Иааныркылаз иреиуоуп: Урыстәы-
ла атәылауаа 13­ҩык, Аԥсны атәы­
лауаа 4­ҩык, егьырҭ Абжьаратәи Азиа 
ареспубликақәа ирылҵыз роуп. 

10 мзы рыҩнуҵҟала ирымхуп: 1 
кг 667 гр аметадон, 9 кг 386 гр мефе­
дрон, 1 кг 31 гр акакаин, 304 аныцә 
шьа ҭақәа, 537 анаркотик злоу ам ак 
ашьаҭақәа, 622 гр 205 мг амарихәана.

Аҵыхәтәантәи ԥшьышықә  с а 
ры  ҩнуҵҟала аԥсҭбарақәа рыцны 
амҩаҿы атранспорттә хҭысқәа рх­
ы ԥхьаӡара лаҟәит, – иҳә е   ит аҩ ну­
ҵҟатәи аусқәа рминистр иха ҭ ы ԥуаҩ 
Беслан Ҷкадуа.

2020 шықәса инаркны 2024 шы­
қәса ноиабр азынӡа амҩадуқәа рҟны 
ашәҟәы иҭагалан амҩаҿы аныҟәа-
ра аԥҟарақәа реилагарақәа 375 423, 
2016 инаркны 2019 азынӡа – 229 
622. 

2020 ш инаркны 2024 ш. октиабр 

азынӡа 903 машәыр ҟалеит, иҭахе-
ит 255­ҩык, 1 165­ҩык еиуеиԥшым 
ахәрақәа роуит.

2016 ш. иаркны 2019 ш. азынӡа 
ашәҟәы иҭагалан амҩа­транспорт хҭ­
ы сқәа 950, иҭахеит 320­ҩык, 1 441­
ҩык ахәрақәа роуит.

Абри инаваргыланы уи иазгәеиҭе-
ит акырӡа ишышьҭыҵыз аҳәынҭқар-
раҿы ашәҟәы иҭаҩу атранспорттә 
хархәагақәа рхыԥхьаӡара. «2020 
шықәсазы ашәҟәы иҭагалан авто-
транспортәт хархәагақәа 51 909. 
2024 шықәса октиабр 1 азтәи адыр-
раҭарақәа рыла, аҳәынҭқарраҿы 
ашәҟәы иҭагалоу атранспорттә 
хархәагақәа рхыԥхьаӡара иартәеит 
76 515 цыра», – иҳәеит Ҷкадуа.

Ашықәс алагамҭа инаркны

Акьыԥхь иазирхиеит
 Б.Қаџьиа

 d Иорданиа инхо аҧсуа диаспора 
рхаҭарнакцәа иҟарҵаз ааҧхьарала 
Аҧснытәи аделегациа Ио рданиа-
Хашимиттәи акралра иаҭааит. 

Ноиабр 1 азы имҩаҧысит ауа-
ажәларратә еиҿкаара "Диуан Аба-
за" ахаҭарнакцәеи аҧсуа делегаци-
еи реиҧылара.

 "Диуан Абаза" напхгара аиҭоит 
ҳџьынџьуаҩ Азидин Ажьиба. Аиза-
ра рхы аладырхәит зыӡбахә ҳамоу 
аиҿкаара анапхгара, аусбарҭа аҳәа-
ақәҵаҩцәа, иара убас уи ал ахәцәа. 
Аиҧылара аламҭалазы аҧшәмацәеи 
асасцәеи еибадырит. Аиқәшәа-
раан дықәгылеит Аҧсадгьыл ахь 
ахынҳәразы аҳәынҭқарратә еилакы 
ахантәаҩы Вадим Ҳаразиа. Ааҧхьа-
ра рызҭаз иҭабуп ҳәа раҳәауа,  дыр-
зааҭгылеит аҧхьаҟатәи аимадарақәа 
ирыдҳәалоу азҵаарақәа жәпакы. Аԥс-
нынтәи еицыз иреиуоуп:  аҳәынҭқар-
ратә еилакы азинхьчара­еиҿкаа-
ратә ҟәша аиҳабы Аслан Сангәлиа,  
афонд аиҳабы ихаҭыҧуаҩ Асҭамыр 
Џьынџьал, Аҧсны Жәлар Реизара 
адепутатцәа, Ҭырқәтәылатәи Арес-
публикаҿы иҟоу Аҧсны Аҳәынҭқар-
ра азинмчы змоу ахаҭарнак Ибра-
гим Аҩӡба. 

Аиҧылара ахыркәшамҭазы "Диу-
ан Абаза" анапхгареи аԥсадгьыл ахь 
ахынҳәразы Аԥснытәи аҳәынҭқар-
ратә еилакы ахантәаҩы Вадим Ҳа-
разиеи агәаларшәагатә ҳамҭақәа 
еимырдеит.

Ноиабр 2 рзы Иорданиа  им­
ҩаҧысит Аҧснытәи аделегациеи 
Урыстәылатәи Афедерациа ахьӡала 
Иорданиа­Хашимиттәи акралраҿы 
иҟоу азинмчы змоу ацҳаражәҳәаҩ 

Глеб Десиатникови реиҧылара. 
Уаҟа ирзааҭгылан Иорданиа инхо 
ҳџьынџьуаа аконсултә маҵзура аҟ-
нытә реиқәыршәара аганахь ала 
ирызцәырҵуа азҵаарақәа. 

Аиҧылара мҩаҧысит аиҩызаратә 
ҟазшьа аманы.

* * * 
Абри аҽны Иорданиа имҩаҧысит 

Аҧснытәи аделегациеи ачерқьестә 
еиҿкаара "Адыга­Хасе" анапхгареи 
алахәцәеи реиҧылара. Уи рҽала-
дырхәит ауаажәларратә еиҿкаара 
анапхгаҩы Ибрагим Исхакат, уи иаҵа-
накуа аҟәшақәа рнапхгаҩцәа. 

Ирзааҭгылеит аиҿкаара аҿаҧхьа 
иқәнаргыло ауснагӡатәқәа рхықәкы, 
ачерқьес диаспора реидкыларазы 
инанагӡо аусура, уи аҵакы, афинанстә 
цхыраара шыҟарҵо. 

Аҧсадгьыл ахь ахынҳәразы аҳә­
ынҭқарратә еилакы ахантәаҩы Вадим 
Ҳаразиа ирзеиҭеиҳәеит рнеира ҵа-
кыс иамоу. Иналкааны ирылацәажәе-
ит Иорданиа инхо ҳџьынџьуааи ҳареи 
ҳаимадара арӷәӷәара, ҳџьынџьуаа 
рҭоурыхтә ҧсадгьыл радыҧхьалара 
уҳәа хырхарҭа рацәала азҵаатәқәа. 

Аиҧылара ахыркәшамҭазы аделе-
гациа анапхгаҩи "Адыга Хасе" аиҳаби 
агәаларшәагатә ҳамҭақәа еимырдеит.

* * * 
Ноиабр 3 рзы Аҧснытәи аделе-

гациа аҭааит апринц Хамза их атәы 
Черқьестә школ. Уи афинанстә цхы-
раара анаҭоит ауаажәларратә еиҿка-
ара "Адыга­Хасе". Ашкол аҟны аҵара 
рҵоит ачерқьес хы лҵшьҭрақәа ире-
иуоу 1000­ҩык инареиҳаны. Уаҟа 
еиҿкаауп еиуеиҧшым акружокқәа. 
Иҟоуп ашколқәранӡатәи ахәыҷтәы 
хыбра. 

Аушьҭымҭатә хәылҧазқәа ра­
кәзар, амилаҭтә гьама аманы им­

ҩаҧыргоит, зегьы амилаҭ маҭәа  
ршәырҵоит. Ирҭааз асасцәа алшара 
рыман Иорданиа инхо ҳџьынџьуаа 
еиқәырханы иаарго ачерқьес қьаб-
зқәа рбара.

* * *
Ноиабр 5 рзы Арабтә Республика 

Египет аҳҭнықалақь Каир имҩаҧысит 
Аҧснытәи аделегациеи Египет иҟоу 
Урыстәылатәи Афедерациа азинмчы 
змоу ахаҭарнак Георги Борисенкои 
реиҧылара. 

Аиқәшәара агәаартра аҵаны 
имҩаҧысит. Вадим Ҳаразиа адипло-
мат изеиҭеиҳәеит Каирҟа рнеира иа-
лагӡаны хықәкыс ишрымоу  аҧсуа 
диаспора еидызкыло Акультуратә 
центр аҧҵара. Иазгәеиҭеит иара убас 
атранзиттә визақәа реиқәыршәа-
ра аус аҟны Урыстәыла ахаҭарнакра 
иааннакыло ароль. Инамҩатәны да-
зааҭгылеит ахаҭарнакра ацхыраара 
ада Египет иҟоу ҳдиаспора рҭоурыхтә 
ҧсадгьыл раҭаара шзалымшо.

Георги Борисенко иҳәеит, излау-
ала ари азҵаатәы ишахаҵгыло. Аде-
легациа анапхгаҩы ицәажәараҟ-
ны иазгәеиҭеит, аҳәаанырцә Аҧсуа 
культуратә Центрқәа русура шеиҿка-
ау. Аиҧылара ахыркәшамҭазы Вадим 
Ҳаразиа Георги Борисенко агәалар-
шәагатә ҳамҭа ианеишьеит.

Аҽны Каир инхо "Абаза" хы л­
ҵшьҭра еиуоу ҳџьынџьуаа рҧылара 
мҩаҧысит. Аиҧылара даара аҧхара 
аҵаны еиҿкаан. 

 Вадим Ҳаразиа ҳџьынџьуаа ир-
зеиҭеиҳәеит Египет раҭаара хықәкыс 
иамоу.  Египет иҟоу Урыстәылатәи 
Афедерациа азинмчы змоу ахаҭар-
наки дареи шеиҧылаз, ишырзааҭгы-
лаз ҳџьынџьуаа рҭоурыхтә ҧсадгьыл 
радыҧхьалара аус аҟны аимадара 
рыбжьаҵара иацхраауа азҵаарақәа 
ишрылацәажәаз.  Даҩымсит Каир 
инхо ҳџьынџьуааи Аҧсадгьыл ахь 
ахынҳәразы аҳәынҭқарратә еилаки 
аҧхьаҟатәи реимадарақәа рырҿи-
араҿы  уасхыр бзианы ишыҟало Ка-
ир  Аҧсуа культуратә центр аҧҵара. 
Аиҧылара иалахәыз аҧсуа диаспо-
ра ахаҭарнакцәа ари аҩыза аҧшьга-
ра гәахәарала ирыдыркылеит. 

Аҵыхәтәан Аҧснытәи аделегациа 
ҳџьынџьуаа агәаларшәагатә ҳамҭақәа 
ранаршьеит. 

Аԥснытәи аделегациа Каирнтәи 
ҩаԥхьа Сҭампылҟа ихынҳәит. Елиф 
Маршьан напхгаҩыс дызмоу Сҭам-
пылтәи аԥсуа культуратә центр аҟ-
ны аиԥылара рзеиҿкаан. Агәаана-
гарақәа реибыҳәараан ԥхьаҟатәи 
ауснагӡатәқәа азгәарҭеит.  Аԥсуа 
диаспора ахаҭарнакцәа ирԥылеит 
даҽа қалақьқәак рҟынгьы. 

В.Баалоу

Азҿлымҳара бзиа змаз 
аиқәшәарақәа

Х­тәылак рҭаара

 d Англыз ҵарауаҩ, кавказтәи 
абызшәақәа рыҭҵааҩы, апрофес-
сор Џьорџь Хьиуитт  75 шықәса 
ихыҵит. Хьиуитт (Браиан) Џьорџь 
диит 1949 ш. ноиабр 11 рзы  Дон-
кастер ақалақь аҟны (Британиа 
Ду).

Британиатәи Академиа алахәыла, 
Британиа Ду аҟны Аԥсны ҳаҭыр зқәу 
ахаҭарнак (1993 ш. раахыс), Аԥсны 
аҭҵаарадыррақәа Ракадемиа ҳаҭыр 
зқәу алахәыла (1997), Жәларбжьа-
ратәи Асерқестә Ассоциациа аҭҵаа-
радыррақәа Ракадемиа ҳаҭыр зқәу 
алахәыла (1997) ианашьоуп Аԥсны 
аҳәынҭқарратә ҳамҭа «Ахьӡ­Аԥша» 
аорден аҩбатәи аҩаӡара. 2003 ш. 
раахыс Аԥсны ашәҟәыҩҩцәа Реид-
гыла далоуп.

Арԥарцәа Донкастертәи рграм-
матикатә школ далгеит. 1969­1972 
шш. раан аҵара иҵон Кембриџь 
Аԥшьа Иоанн иколлеџь аҟны (агу-
манитартә классикатә ҭҵаарадыр-
рақәа русхк аҟны Артур Генри Томас 
истипендиа иоуан). 1971 ш. дрыԥса-
хеит Ренох иуниверситет аҟны Џьон 
Стиуарт, иара убас  Греивз Коллеџь 
рстипендиақәа. 1972 ш. абакалавр 
дахысуан. 1972­1973 шш. рзы аклас-
сикатә ҭҵаарадыррақәа русхк агана-
хьала Уорр истипендиа иоуан. 1973 
ш. алингвист идиплом иоуит, 1976 ш. 
– магистрын, 1982 ш. – аҭҵаарадыр-
рақәа дркандидатхеит. 

1975­1976 шш., насгьы 1979­
1980 шш. раан Британиатәи Асовет 
аспирантцәа реимдара апрограм-
мала аҵара иҵон Қарҭ (усҟантәи 
Қырҭтәылатәи ССР). Убасҟан ауп кав-
казҭҵаара даназҿлымҳахаз. Аԥсны 
дазхьаԥшит аԥсуа бызшәа аҭҵаара 
аԥшьгарала. Иҵара аныхиркәша иԥ-
садгьыл ахь дхынҳәит. 

1978­1981 шш. рзы – Ауни-
верситет Хала аҟны алингвистика 
арҵаҩыс дыҟан, 1983 ш. инаркны – 
Оксфорд, Марџьори Уордроп Ифонд 
аусбарҭа,  1985 ш. нахыс – Revue des 
Etudes Georgiennes et Caucasiennes  
аҭыжьратә коллегиа рлахәыла. 1985­
1990 шш. раан – афилологиатә еила-
заара Асовет алахәыла. 1986­1990 
шш. рзы – Societas Caucasologica 

Europaea (SCE) раԥхьатәи ахада. 
1988­1992 шш. – кавказтәи абыз-
шәақәа рбызшәадырра арҵаҩы. 
1992­1996 шш. – Лондонтәи ауни-
верситет Мрагыларатәи Африкатәи 
аҭҵаарақәа Ршкол кавказтәи абыз-
шәақәа рпрофессор. 1993 ш. раахыс 
– ажурнал «Central Asia Survey»  
аҭыжьратә коллегиа далоуп.

Кавказ ажәларқәа рҭоурыхи, 
ркультуреи, рбызшәақәеи ирызкны 
аҭҵаамҭақәа жәпакы дравторуп. Уа-
анӡеишш, аҭҵаарадырра инапы ала-
куп, илшамҭақәагьы рацәоуп.

«Зны сара снанагеит Ҳаџьы 
Осман қеҩ (ақыҭа), уаҟа ԥыҭҩык 
ыҟан аубых бызшәа здыруаз. Иа-
ра уа иҭел аномер сырҭеит еиҳа 
еиӷьны, шьахәла аубых бызшәа-
ла ицәажәоз. Сҭампыл дынхон зҟ-
нытә убых бызшәала ажәабжьқәа 
маҷымкәа ианысҵаз Ҭофықь Есенч. 
Урҭ зегьы иахьагьы схатә саит аҟ-
ны иҟоуп»,– игәалаиршәоит Џьорџь 
Хьиуитт. 

 Аубыхқәеи ачерқьесқәеи да­
хь ырԥылаз иабзоураны ачерқьеси 
аубыхи бызшәақәа дрызҿлымҳа-
хеит. Аха аԥсуа бызшәа аҵара гәҭа-
кыс имамызт. Ишыҟалазаалакгьы, 
1975– 1976 шықәсқәа рзы шықә-
сык ҿҳәарас иаҭаны аҵара хықәкыс 
иманы Қарҭ днанагеит. Дахьнеиз 
дрыҳәеит даӷьсҭантәи  Кавказтәи 
аҩада­мраҭашәаратәи абызшәақәеи 
рҵаразы ацхырааҩ дирҭарц ан-
глыз бызшәахь аиҭагаразы. Егьырҭ 
абызшәақәа рганахьала ацхырааҩ 
дрыԥшаазаргьы, англыз бызшәахь 
аиагарала ачерқьес бызшәа аграм-
матика изеиҭазҳәашаз димоуит. Уб-
ри нахыс идыргалеит аԥсуа бызшәа 
аҵара, дагьақәшаҳаҭхеит. Аԥсуаа 
рахьтә аԥхьа иибаз иреиуоуп Аза 
Инал­иԥеи Заира Хьибеи.  Заиреи 
иареи аусеицура бзиа рыбжьан. 
Хара имгакәа 1976 ш. ииун мза-
зы рыԥсҭазаара еиларҵеит. Аҵа-
ра ашьҭахь Џьорџь иԥсадгьыл ахь 
дхынҳәит, хара имгакәа Заирагьы 
Англиаҟа дцеит. Убри аахыс ари 
атәылаҿы еицынхоит, аҭаацәара 
бзиа аԥырҵеит. 1976 ш. раахыс 
Џьорџь Аԥсныҟа даалоит, ара аҭын-
хацәа маҷҩымкәа имоуп, иара убас 
– аҩызцәа. Аԥс убрахь иналаҵа-
ны, Кавказҭҵаара инапы алакуп, 
аусумҭақәа маҷымкәа инапы иҵих-
хьеит, хазы шәҟәқәангьы иҭыҵхьеит. 

В. Ацанба

Зылаԥшҳәаа ҭбаау кавказҭҵааҩы 

Џьорџь Хьиутт                
75ш. ихыҵит

 d Жьҭаарамзазы ашәахтә 
шәатәқәа раҳасабала Аԥсны аби-
уџьет иалагалахеит 1 млрд. 76 
млн. 877,3 нызқь мааҭ. Убри аан, 
планла иазԥхьагәаҭан 828 млн. 
989,3 нызқь мааҭ.  Аплан анагӡа-
ра наӡоит 130% рҟынӡа, – адырра 
ҟанаҵоит Аԥсны ашәахтәқәеи аиз-
гақәеи рзы Аминистрра аофици-
алтә саит.

 2024 шықәса 10 мзы ры-
ла ашәахтә шәатәқәа раҳасаба-
ла Аԥсны абиуџьет иалагалаз аԥа-
ратә малқәа рзеиԥш еицҵалыҵ  5 
млрд. 276 млн. 965,6 нызқь мааҭ 

рҟынӡа инаӡоит. Убри аан  план-
ла иазԥхьагәаҭан 4 млрд. 528 млн. 
619,1 нызқь мааҭ.  Азԥхьагәаҭаратә 
рбагақәа рҟынтәи анагӡара 117% 
рҟынӡа инаӡеит. 

2024 шықәса  10 мзы рыла араи-
онқәа рҿы ашәахтә шәатәқәа рала-
галара абасала ишьақәгылеит: 

Аҟәа  ақалақь аҿы – планла иар-
баз 2 млрд. 110 млн. 004,0 нызқь ма-
аҭ аҭыԥан, иалагалахеит  2 млрд. 426 
млн. 907,5 нызқь мааҭ, мамзаргьы 
даҽакала иуҳәозар  ­ 115%;

Гагра араион – планла иарбаз 
1 млрд. 471 млн. 750,5 нызқь мааҭ 
аҭыԥан,  иалагалахеит 1млрд. 632 
млн. 201,8 нызқь мааҭ, мамзаргьы  
­ 111%;

Гәдоуҭа араион – планла иарбаз 
476 млн. 765,1 нызқь мааҭ аан,  иала-
галахеит 543 млн. 410,6 нызқь мааҭ, 

даҽакала иуҳәозар ­ 114%; 
Аҟәа араион – планла иарбаз 92 

млн. 519,6 нызқь  мааҭ аан,  иалага-
лахеит 166 млн. 127,5 нызқь мааҭ, уи 
иартәеит ­ 180%;

 Гәылрыԥшь араион – планла 
иарбаз 122 млн. 194,5 нызқь мааҭ 
аан,  иалагалахеит 188 млн. 737,7 
нызқь мааҭ, даҽакала иуҳәозар ­ 
154%; 

Очамчыра араион – планла 
ишьақәыргылаз 172 млн. 647 нызқь 
мааҭ аан, фактла иалагалахеит  209 
млн. 099,2 нызқь мааҭ, мамзаргьы 
даҽакала иуҳәозар –121%. 

Тҟәарчал араион – план-
ла ишьақәыргылаз 30 млн. 819,2 
нызқь мааҭ аан,  иалагалахеит 46 
млн. 794,9 нызқь мааҭ, даҽакала 
иаҳәозар ­ 152%.

 Гал араион – планла ишьақәыр-
гылаз 51 млн. 919,2 нызқь мааҭ аан,  
иалагалахеит  ­ 63 млн. 686,4 нызқь 
мааҭ, даҽакала иуҳәозар ­  123%.

Абиуџьет ахь инеит

Ашәахтәқәа ралагалара

 d Зегьы ишаҳдыруа еиԥш, ҳа-
уаажәлар рахьтә иҟоуп зсоци-
алтә ҭагылазаашьа хьысҳау. Уи 
акатегориахь иаҵанакуеит ан-
харҭа ҭыԥқәа змамгьы. Иаҳҳәап 
аҭаацәа рацәа ахьыҟоу, ҿыц 
зыԥсҭазаара еилазҵаз ауадақәа 
рыхә зшәо,  аҭаацәарақәа рацәо-
уп, убас ҵыхәаԥҵәара амамкәа 
еиқәуԥхьаӡалар ауеит.

 Ауааԥсыра рсоциалтә ҭагылаза-
ашьа аиӷьтәразы, Аԥсны аҳәынҭқар-
ра Ахада идҵала 2021 шықәса но-
иабр 17 иаԥҵан аҳәынҭқарратә 

хықәкылатәи апрограмма «Ан-
харҭа» захьӡу.

Ҳредакциа ахьӡала,  иахьа-
зы   апрограмма аус ахьынӡаухьо 
еилаҳкаарц ҳиҿцәажәеит Аԥс-
ны аџьеи аусурҭа амазаареи асо-
циалтә еиқәыршәареи рминистр 
Руслан Аџьба. Иара дазааҭгыле-
ит, аҳәынҭқарратә хықәкылатәи 
апрограмма «Анхарҭа­2022» ан-
шьақәырӷәӷәаха инаркны аусура 
ишалагаз.  Зынӡаск апрограмма 
анагӡаразы 2021­2022 шықәса-
зы иазоужьын 80 000 000 мил-
лион мааҭ. Урҭ рахьтә 40 000 000 
миллион  – 2021 шықәсазы, иаан-
хаз 40 000 000 миллион  – 2022 
шықәсазы. Апрограмма инақәыр-
шәаны анхарҭа аахәаразы аԥҟа-
рақәа изларҳәо ала, арзаҳал 
алазҵаз ихьӡала иахырыԥхьаӡала-
хоит 500­нызқь мааҭ, иҭаацәа рахь 

иаҵанакуа аӡәаӡәа 100­нызқь ма-
аҭ рзыршәон. Убри аан афинанстә 
цхыраара ирҭо 1 000 000 миллион 
мааҭ  иҭагӡазар оуп.

Аминистр иазгәеиҭеит, арзаҳал 
алазҵоз анхарҭазы рхыԥхьаӡа-
ра даараӡа ишырацәахаз, ҳәара-
да, урҭ зегьы ирыхәаԥшуан, аха 
еиҳараӡак ацхырааразы аԥыжәа-
ра рырҭон Аԥсны Аџьынџьтәылатә 
еибашьра (1992­1993)  аинвалид-
цәа, иҭахаз иҭаацәа, ҭынха дызмам, 
аҭаацәарацәа, зымаха­ зышьаха 
ԥку ахәыҷы иныҟәгара зҭакԥхықәу. 
Убри инамаданы аҳәынҭқарратә 
хықәкылатәи апрограмма иацҵан 
«Анхарҭа­2023­2025». Ари апро-
грамма  – хы­шықәса ирыҵана-
куа иазоужьуп 180  миллион мааҭ, 
шықәсык аҩныҵҟа иазоужьуп 60  
миллион мааҭ.

Аминистр Руслан Аџьба иҳәе-
ит, иахьазы ауаҩы иҭахрақәа рыхә 
даара ишҳаракхаз, уи идыру усуп. 
Аха убри аан рыхәқәа ҳаракхе-
ит анхарҭатә ҭыԥқәагьы. Арзаҳал 
алазҵо анхарҭатә ҭыԥқәа раахәа-
разы, маҷк акәзаргьы ирзацҵан. 
Усҟан арзаҳал алазҵоз ихьӡала 
500­нызқь мааҭ ахырыԥхьаӡало-
зҭгьы, уажәы – 700­нызқь мааҭ. Иҭа-
ацәа рахь иаҵанакуа 100 ­ нызқь 
мааҭ. Убри аан афинанстә цхы-
раара ирҭо 1 200 миллион мааҭ 
иҭагӡазароуп.

Ишазгәеиҭаз ала, «Анха р­
ҭа­2022» ,«Анхарҭа­2023­2025» 
ап рограммала анхарҭатә ҭыԥқәа 
роуразы арзаҳалқәа аларҵеит 367­
ҩык. Урҭ рахьтә афинанстә цхы-
раара рыҭан 230­ҩык. Урҭ рахьтә 
Аԥсны Аџьынџьтәылатә еибашьра 
(1992­1993)  аинвалидцәа –54­
ҩык; зымаха­зышьаха ԥку ахәыҷы 
иныҟәгара зҭакԥхықәу – 98­ҩык; 
аҭаацәа рацәа (хә­ҩык, ма инаре-
иҳаны) –51­ҩык; иҭахаз рҭаацәа – 
4­ҩык; ҭынха дызмам 23­ҩык. Ари 
аҳәынҭқарратә хықәкылатәи апро-
грамма ахарџьқәа аагоуп Ареспуб-
ликатә биуџьет аҟынтә.

Стелла Сақаниа

«Анхарҭа»

Хықәкылатәи 
апрограмма

 d  Аԥыза-министр ихаҭыԥуаҩ, 
аенергетикеи атранспорти рми-
нистр Џьансыхә Нанба Аԥсуа 
телехәаԥшра аефир ала Аԥсны ае-
нергетикатә усхкаҿы иҟоу аҭагы-
лазаашьа атәы еиҭеиҳәеит. 

Џьансыхә Нанба аенергетикаҿы  
еиҳа иуадаҩу х­проблемак дыр-
зааҭгылеит. Уи афымцач адефицит, 
афымцанхамҩа иуадаҩу аҭагылаза-
ашьа, иара убас, жәаҳәарада,  афи-
нанстә леишәа ауп. 

  «Аԥсны азы афымца аазышьҭуа 
аобиект хаданы иҟоу Егрытәи аӡ-
фымцатә станциа ауп. Иара асовет 
аамҭазы иргылан, насгьы иуникалу 
обиектуп ҳәа азуҳәаратәы иҟоуп.  
Агидроенергетика, зегьы ишыжәды-
руа еиԥш, аӡы иадҳәалоуп. Ҳгео-
графиатә  ҷыдарақәа ҳасаб рзу-
ны уахәаԥшуазар, Џьвартәи Галтәи 
аӡеизакырҭақәа рҿы  аӡы аҩаӡара 
ашықәс аамҭақәа акыр иадҳәало-
уп. Рыцҳарас иҟалаз, аҵыхәтәантәи 
15 шықәса  рыҩныҵҟа   шьҭа тра-
дицианы иҟалеит ҭагалан­аӡынтәи 
аамҭазы ҳара Џьвартәи афымцамч 
аӡы азымхара иадҳәалоу апробле-
ма ахьҳазцәырҵуа. Уи иахҟьаны аге-

нерациа амҽхак еиҵахоит, уи ахҩа-
разы  ҳара егьырҭ ахыҵхырҭақәа 
рхархәара ҳалагоит. Иарбоу аҭагы-
лазаашьа  ҳара Урыстәылатәи Афе-
дерациа аҟынтәи афымцамч аиага-
ра ҳалагоит», – ҳәа адырра ҟаиҵеит 
Џьансыхә Нанба. 

 Иара иажәақәа рыла, атәыла 
анапхгара даара мҽхакы ҭбаала 
аусура мҩаԥыргеит, Урыстәылатәи 
Афедерациа аамҭа зегьы иалагӡа-
ны  Аԥсны  иарбоу азҵаараҿы ад-
гылара анаҭоит. 

«Иҟоуп ауснагӡатәқәа раз­
ԥхьагәаҭаратә план, Аԥсны аене р­
госис тема  аҭа гылазаашьа аҭы шәны­
ртәаларазы. Уи иар боуп  хәыда­ԥсада 
иҳауеи инаҳхуеи афымцач ашәа-
га­загақәа. Уи асоциалтә ииагара 
ҳәа изышьҭоу ауп, аха уи азхаӡом, 
убри аҟнытә  акоммерциатә хәыԥ-
сала афымцамч аиагара мҩаԥаага-
лароуп.  Убас ала, актәи апробле-
ма –  агенерациазы иахәҭоу аӡытә 
ресурсқәа рыҟамзаара ауп», – ҳәа 
иҳәеит Џьансыхә Нанба. 

Аҩбатәи апроблема – афымцатә 
нхамҩа иуадаҩу аҭагылазаашьа ауп. 

«Уи астанциа маҷқәеи, аиага-
ратә цәаҳәақәеи, аихшарҭақәеи ро-
уп. Ҳенергосистема даара аҭагыла-
заашьа уадаҩуп. Уи акәша­мыкәша 
ирацәаны ацәажәарақәа ыҟан, 
иахьагы иҟоуп. Иҟоуп аексперттә 
лкаақәагьы», –  иҳәеит Џьансыхә  
Нанба. 

80% инареиҳаны афымцан-
хамҩа амашәыртә ҭагылазаашьа 
амоуп, уи иахҟьаны афымцамч 
рацәаны иаҳцәыӡуеит.  

 «Аоперативтә дыррақәа рыла, 
ҳазҭоу ашықәс азы ҳенергосисте-
мақәа рҿы иҟоу ацәыӡқәа 25 ­ 27% 
рҟынӡа инаӡоит.  Ари даара иҳара-

куп  уи акиловаттқәа рахь ииауго-
зар, 640 млн кВт/с. рҟынӡа иҟалоит.  
Иазгәаҭатәуп, уи иҳамоу адефицит 
ахҩаразы иаҭаху амҽхак маҷк ада 
иаҟароуп», – иҳәеит иара.

 Ахԥатәи уадаҩраны Џьансыхә 
Нанба дазааҭгылеит  афинанстә  
леишәа.

«Афымцамч ахархәаразы ашәа­
тәқәа реизгара аҩаӡара ҳазҭоу 
ашықәс 10 мыз рыҩнуҵҟала аих-
шьалақәа рыла 45% рҟынӡа инаӡо-
ит.  Ауааԥсыра, аиуристә хаҿқәа, иа-
аизакны Аԥсны абонентцәа зегьы 
45% ауп иршәо. Уи, жәаҳәарада, 
даара илаҟәуп маҷк ишеиӷьхаз-
гьы. Иҳаҩсыз ашықәс иаҿырԥшны 
ҳахәаԥшуазар, афымцамч ахархәа-
разы ашәатәқәа реизгара 10% рыла 
иазҳаит.  Уи зегьы алыршара акыр 
иуадаҩуп. Иҟаҵоу даара ирацәоуп 
ҳаамҭа иақәшәо атехнологиақәа 
рахь аиасразы, иҳауа афыцамчи 
инаҳхуа афыцамчи  рызҵаарақәа 
рыӡбара, афымцамч ахархәара-
зы ҳаамҭа иақәшәо аԥхьаӡагақәа  
рықәыргылара уҳәа», – инаҵшьны 
иазгәеиҭеит аминистр.       

Аԥсны  амаининг­ферма дуқәа 
ыҟаӡам ҳәа Аԥсуа телехәаԥшра ае-
фир ала аҳәамҭа ҟаиҵеит Аԥсны 
Аԥыза­министр ихаҭыԥуаҩ, аенерге-
тикеи атранспорти рминистр Џьан-
сыхә Нанба. 

Иара иазгәеиҭеит, Аҳәынҭқар-
ра Ахада инапынҵала, иҳаҩсыз  

ашықәс азы изакәанымкәа акрип-
товалиута арҳара аԥхьырҟәҟәаара-
зы аоперативтә штабқәа аԥҵан ҳәа.

«Ҳазҭоу ашықәс актәи азбжа-
зы «Амшынеиқәафымцач» аспеци-
алистцәа ҳацны «стресс­тест» ҳәа 
изышьҭоу аусмҩаԥгатә  мҩаԥаагеит. 
Иалкаау атехникатә уснагӡатәқәак 
ирылҵшәаны амаинерцәа инырхәа 
афымцамч амҽхак еилкаахеит  –  
40­45 мегаватт.  Ари амҽхак даа-
ра иҳаракуп», – иҳәеит Џьансыхә 
Нанба.  

  Аминистр Аԥсны изакәаным-
кәа амаининг шыҟоу мап ацәикуам. 

«Аӡәгьы иахьа изҳәашам Аԥс-
ны амаининг зынӡа иҟаӡам ҳәа, 
аха зегьы ирыцку убри ауп, аенер-
гетикатә система ӷәӷәала иаԥырха-
гоу амаининг ферма дуқәа ыҟаӡам. 
Ажәакала, азинхьчаратә усбарҭақәа 
роума, «Амшынеиқәафымцамч» 
аума, уи аҿгақәа роума, џьарантә 
амаининг­ферма дуқәа рыҟазаа-
разы адырра ҳмоуӡацт.  Азинхьча-
ратә усбарҭақәеи аенергетикцәеи 
афымцач ахархәара аиҭаԥара аил-
каара рҵахьеит», – иҳәеит Џьан-
сыхә Нанба. 

Уи иажәақәа рыла, амаи нинг­
фермақәа рыҟазаара аҭыԥқәа ре-
илкаара иадҳәалоу аусура акыр 
имариам.  

«Аха ҳара иахьа имҩаԥааго  
агәаҭарақәа рыла, амаининг­фер-
ма дуқәа ыҟаӡам ҳәа  ҿыӷәӷәала 
иуҳәар алшоит. Мыцхәы ирацәамкәа 
амаининг аппаратқәа ахьаарԥшхо 
аҭыԥқәа рҿы урҭ азакәантә шьаҭала 
амхра мҩаԥгахоит», –  иҳәеит Џьан-
сыхә Нанба. 

Иара амаининг­фермақәа рҿагы-
лара аус аҿы адепутатцәа иҟарҵо 
ацхыраарагьы атәы дазааҭгылеит.

Иҟоуп  ауадаҩрақәа хԥа

Афымцанхамҩа  аҭагыла-
заашьа

 d Аԥсни Аахыҵ-Уаԥстәылеи 
рбанкқәа рхантәаҩцәа Беслан 
Бараҭелиеи Сослан Бекоеви Аҟәа 
аиԥылара рыман.

«Ҳаицәажәеит абанкқәа рыбжьа-
ра ишиашоу акорреспонденттә еи-
зыҟазаашьақәа рышьақәыргылара-
зы аусура хацҳаркырц. Аԥсны Абанк 
аҟны қәҿиарала инарыгӡоит акол-
лекциатә инвестициатә ԥарақәа рҭ­
ы жьра», – иазгәеиҭеит Бекоев.

Уи иажәақәа рыла, Аахыҵ­ 

Уаԥстәылан даара аинтерес аҵан 
ари аԥышәа, иара убас «АԤРА» 
аиԥш­зеиԥшу амилаҭтә ԥарашәа-
ратә система аԥҵара. Беслан Ба-
раҭелиа Аахыҵ­Уаԥстәылатәи 
иҩыза изеиҭеиҳәеит апроект ана-
гӡараан Аԥсны Абанк зыниоз ауа-
даҩрақәа, иахьа аԥарашәаратә си-
стема аус шауа.

Аганқәа иара убас еиқәшаҳаҭхе-
ит Аахыҵ­Уаԥстәылеи Аԥсни Рми-
лаҭтә Банкқәа русзуҩцәа реимда-
разы. 

Аусеицуразы еицәажәеит

 d Женева ихыркәшахеит  
Аахыҵ-Ка вказ аҟны ашәарҭа-
дареи аҭы шәынтәалареи рзы 
Жәларбжьаратәи Женеватәи 
аиҿцәажәарақәа 62-тәи рраунд.   
ООН, ОБСЕ, ЕС рыцхантәаҩра-
ла имҩаԥысыз аилацәажәарақәа 
рхы аладырхәит Аԥсны, Аахыҵ- 
Уаԥстәыла, Қырҭтәыла, Урыстәы-
ла, Еиду Америка Аштатқәа.  Абри 
азы адырра ҟанаҵоит Аԥсны 
адәныҟатәи аусқәа Рминистрра 
апресс-маҵзура. 

Аԥсны аганахьала аиԥылара иа-
лахәын: Аԥсны адәныҟатәи аусқәа 
рминистр ихаҭыԥуаҩ  Одиссеи 
Бигәаа, Женеватәи аиҿцәажәарақәа 
рлахәылацәа, Аԥсны адәныҟатәи 
аусқәа Рминистрра ахаҭарнакцәа 
Лаша Аҩӡба, Артур Гагәылиа. 

Женеватәи аиҿцәажәарақәа 
62­тәи рраунд аҿы ҩ­гәыԥкны 
аи лацәажәарақәа мҩаԥысуан — 
ашәарҭадареи агуманитартә зҵаа-
рақәеи рзы.   

Аиԥылараҿы уи ала  хәы лацәа 
иаз ԥ хьагәаҭаз амшхәаԥшә азҵа-
арақәа зегьы ирзааҭгылеит. Еи-
уеиԥышм  атемақәа шьҭы хын. 
Ахә ҭа кахьала, актәи агәыԥ аҿы иа-
лацәажәон аҳәаа иаԥну араионқәа 
рҿы аҭагылазаашьа. Аахыҵ­Кавказ 
ашәа рҭадареи аҭы шә ынтәалареи 
рзы Женеватәи аиҿцәажәарақәа 62­
тәи рраунд аҟны иалацәажәан иа-
ра убас амч ахамырхәаразы  аице-
иқәшаҳаҭра аус адулара азҵаара. 

Аԥсны ахаҭарнакцәа ақырҭуа 

ган иадыргалеит ҿырҳәалатәи 
аицҳәамҭа авариант ҿыц, аха 
ақырҭуа ган аҽазныкгьы мап ацәна-
кит.

 Аԥсни Қырҭтәылеи, Аахыҵ­ 
Уаԥстәылеи Қырҭтәылеи рҳәааҟ-
ны аҭагылазаашьа аилатәара ал а­
хәылацәа зегьы, ақырҭуа ган ада, 
иҭышәынтәалоуп ҳәа ахәшьара 
арҭеит. 

 Убри аан аиԥылара алахәы-
лацәа зегьы еицҿакны иазгәарҭеит 
ԥхьаҟазы ашьаҿақәа реицеихга ра 
ада ԥсыхәа шыҟам. Аԥсны, Аахыҵ­
Уаԥ стәыла, Урыстәыла еиҭахгьы 
ин а  ҵшьны ирҳәеит Қырҭтәыла 
амч ах амырхәаразы аиқәшаҳаҭра 
ана паҵаҩреи Гал ахҭысқәа рыз­
хьаԥшреи раԥырҟәҟәаареи рзы 
амеханизм (МПРИ) арҿыцреи шаҭа-
ху. Аганқәа ргәаанагарақәа еи-
бырҳәеит. 

 Урыстәыла, Аԥсны, Аахыҵ­ 
Уаԥстәыла рделегациақәа ацхантә­
аҩцәа рахь аиҿцәажәарақәа даҽа 
тәылак ахь риагара иадгылоит ҳәа 

аҳә амҭа ҟарҵеит. Уи мзызс иаиу-
ит Швеицариа анеитралтә позициа 
аанкылара иахьаҟәыҵыз. 

Швеицариа аганахь агәы-
намӡара аадырԥшуеит Аԥсынгьы, 
Аахыҵ­Уаԥстәылагьы. Уи зыдҳәалоу 
авизатә политика ахьдыруадаҩыз 
ауп. Аԥсни, Урыстәылеи, Аахыҵ­У-
аԥстәылеи  Беларусҟа, ма Серби-
аҟа риагаразы авариантқәа ирых-
әаԥшуеит. 

Аиҿцәажәарақәа аҩбатәи рте-
мас иҟан Аԥсни Аахыҵ­Уаԥстәы-
леи ртәылауаа ԥынгыла рымамкәа 
ине иааиларц азы, аҵареи агәабзиа-
рахьчареи уадаҩрада ироуларц азы 
азҵаарақәа. Аҟәа ажәалагала ҟа-
наҵеит аԥсуа тәылауаҩшәҟәы змоу 
атәылауаа егьырҭ аҳәынҭқаррақәа 
рахь ицаразы ироуа ауадаҩрақәа 
рыӡбаразы жәларбжьаратәи аусу-
ратә гәыԥ аԥҵазарц. 

Жәларбжьаратә аиҿцәажәарақәа 
анаҩстәи 63­тәи рраунд азԥхьа­
гәаҭоуп 2025 шықәса хәажәкырам-
за актәи азбжазы. 

Женева ихыркәшахеит

Анаҩстәи аиҿцәажәарақәа – иааиуа 
ашықәс алагамҭазы

 d Фазиль Искандер ихьӡ зху аурыс 
театр асценаҿ идырбан И.Турге-
нев иҩымҭа «Отцы и дети»  иал-
ху аспектакль. Ахәаԥшцәа есымша 
изгым ари атеатр актиорцәа ҟа-
зацәа лассы-лассы узеигәырӷьаша 
дунеи ҭбаак уаздырхынҳәуеит, ус 
акәхеит аурыс классика иалху ас-
пектакльгьы шымҩаԥысыз.

 Аспектакль аҿы ихадоу: Ар-
кади Кирсанов ироль наигӡон 
Руслан Жьиба, Евгении Базаров 

ироль  – Емиль Петров.  Арежис-
сиор хада –Б.Шьчукин ихьӡ зху 
атеатртә институт аушьҭымҭа Егор 
Равинскии. Иара аспектакльқәа 
рацәаны иқәиргылоит Москва, ара 
Аԥсны раԥхьатәи акәны иқәиргы-
ламҭоуп ари аспектакль. Ақәыргы-
лара иаҭахыз ахарџьқәа ракәзар, 
Урыстәыла акультура Аминистрра 
иашәеит. Асахьаҭыхҩы­ақәыргылаҩ 
Евгени Терехов, ашәҵатәы аԥҵаҩы 
Анастасиа Терехова, акомпозитор 
Алексеи Асеев. Аспектакль лаша-
рала еиқәиршәеит Денис Солнцев, 
бжьыла – Алексеи Осиев.

Аспектакль атема хада уԥы-
лоит аԥсҭазаараҿы, аиҳабацәеи 
абиԥара ҿеи реиҿагылара. Еснагь 
ари атема актуалтәуп, уи иаанагом 

абиԥара ҿа, мамзаргьы аиҳабцәа 
иашаӡам ҳәа, аха ахәыҷқәа ра-
бацәа ианырҿагыло рацәоуп, убри 
аан иҳазҳәом абацәагьы ирҿагы-
латәуп ҳәа, ажәакала зегьы да-
ра рхатәы иаша рымоуп, аҳәа-
рагьы  иақәиҭуп. Абраҟа ихадоу 
– ауаҩытәыҩса  насыԥ иманы иҟа-
заара ауп. Убри азыҳәан аӡәы иҽа-
аникылароуп.

Анна Одинцова  лроль  налы-
гӡон актриса Ирина Делба. Ихадоу 
ахҭысқәа  ахьымҩаԥысуа андуи аб-
дуи руада есааира аилаҳара иаҿуп, 
дара ртәала иацхраауеит, идырҽе-
илоит, аха  илҵшәадоуп. Ахәыҷқәа  
ракәзар рабацәа  уи нараҽԥныр-
кылоит, рынхашьа­рынҵышьа 
раҭәаршьом. Аспектакль  «От-
цы и дети» ахәаԥшцәа ирыдыр-
кылеит еиуеиԥшымкәа. Иҟоуп уи 
зхәыҷра ашҟа иархынҳәыз, иҟо-
уп ишьҭрақәланы И.Тургени-
ев ироман аҽазнык ианарԥхьаз. 
Арольқәа назыгӡоз рҟазара  даза-
аҭгыло,  ахәаԥшҩы И.Ҳагба иаз-
гәалҭоит: Емиль Петров ихәмар-
рала акыр  дизааигәан ифырхаҵа 
Базаров, иара убасҵәҟьа дақәшәа-
ны ироль наигӡеит Леон Ӷәынџьиа 
(Ситников)».

Аспектакль иахәаԥшуаз зегьы 
агәалаҟазаара бзиа рзыннажьит, 
иубаратәы иҟоуп актиорцәа даа-
раӡа рхы аус  шадырулаз, аиаша-
зы ари  ақәыргыламҭа мызкы ина-
зынаԥшуа рҽазыҟарҵон.

Аԥхьаҟа ирзыԥшуп иҵегьы 
ақәыргыламҭақәа, ирзеиӷьаҳшьо-
ит ақәҿиара дуқәа.

Атеатр адунеи

Наира Сабекиа
 d Аспорт Жәларбжьаратәи акласс 

азҟаза, Асовет Еидгылеи Европеи 
рчемпион, «Ахьӡ-Аԥша» аорден 
II, III аҩаӡарақәа занашьоу  Рашь 
Хәытаба ихь зху зхы иақәиҭу 
аиқәԥаразы Жәларбжьаратәи 
атурнир «Гран-при»  мҩаԥысит 
абҵарамза 9-10 рзы Аҟәа.

 Атурнир рхы аладырхәит 
Аԥсны ақалақьқәеи араионқәеи 
рҟынтә еиԥш Ареспаублика  Ады-
гьеиа, Шәача, Адлер, Краснодар 
ақалақьқәа рҟынтәигьы. Аспорт-
сменцәа рхыԥхьаӡара 100­ҩык 
инарзынаԥшуан.  

Аицлабрақәа мҩаԥысуан 2007 
­2008, 2009­2010, 2011­2012 шы­

қәсқәа рзы ииз ақәыԥшцәа рыб-
жьара. Аспортсменцәа рықәреи 
рыкапантә ҩаӡарақәеи рҟны ак-
тәи аҭыԥқәа ааныркылеит  18­
ҩык; аҩбатәи аҭыԥқәа – 15­ҩык; 
ахԥатәи аҭыԥқәа – 24­ ҩык. Аԥсны 
Амилаҭтә Аолимпиатә еилакы аха-
да Валери Аршба аспортсменцәа 
ирзеиӷьеишьеит ақәҿиарақәеи, 
аихьӡара дуқәеи.

Рашь Хәытаба ихьӡ зху зхы 
иақәиҭу аиқәԥаразы раԥхьатәи 
Жәларбжьаратәи атурнир мҩаԥ-
ган Аԥсны жәлар Рџьынџьтәы-
латә еибашьраан игаз аиааира 
мызқәак рышьҭахь. Ари аусмҩаԥ-
гатә мҩаԥысуеит есышықәса. Уи 
Жәларбжьаратәи аҩаӡара шьҭна-
ххьеит. 

Ас еиԥш иҟоу аусмҩаԥгатәқәа 
ари аспорт хкы азы иреиӷьу ас-
портсменцәа­ҿарацәа ралка-
ареи анаҩс урҭ реизҳареи рзы 
имҩақәҵагоуп.

Зхы иақәиҭу аиқәԥаразы

Рашь Хәытаба ихьӡ зху

Саида Ҳаразиа  

«Еицыкәашо»

 d Ихыркәшахеит шықәсы бжак 
ицоз аиндаҭларатә аицыкәа-
шаратә проект. Ари аамҭа иа-
лагӡаны асценаҿы ахәаԥшцәа 
идырбан, убла зыршанхоз аԥсуа 
кәашарақәа, иара убас  аҳәаа-
нырцәтәи амузыка аҵаҵаны аԥ-
суа кәашарақәа.

Маи 2 рзы ихацыркхаз ап­
роект, ноиабр 8 рзы ихыркәшан. 
Аҵыхәтәантәи аконцерт аҿы иқәгы-
леит иреиӷьқәаз ҩыџьа­ҩыџьала 
еицыкәашоз арԥыси аԥҳәызбеи. 

Афиналтә концерт аҿы актәи 
аҭыԥ ааннакылеит Аслан Багаԥшь 
наԥхгара зиҭоз агәыԥ – Адгәыр 
Миқааи Илона Зыхәбеи рыкәа-

шара. Аҩбатәи аҭыԥ ранашьахе-
ит Денис Инаԥшьба наԥхра зиҭоз 
агәыԥ–Саид Ҳагбеи Милена Ҭачу-
лиеи рыкәашаратә гәыԥ, ахԥатәи 
аҭыԥ,   – Аслан Багаԥшь инаԥхга-
рала иҟаз акоманда – Адис Агрбеи 

Себина Зекир­огли.
Актәи аҩбатәи аҭыԥқәа згаз ако-

мандақәа, Ханс Циммер авторс 
дызмоу акиносахьа «Пираты Ка-
рибского моря» аҟнытә амузыка га-
ны акәашарақәа нарыгӡеит.

Стелла Сақаниа

Афиналтә концерт

 d Ашьапылампыл азы Аԥс-
ны  31-тәи  ачемпионат аҟны, 
аџь азтә медалқәа иреиҩаӡоз 
Аҟәатәи «Динамо»-и, Гәдо-
уҭатәи «Риҵ»-еи Кәтолтәи 
«Бзан»-еи» рахьтә аҵыхәтәан-
тәи аикәшараҟны уи аҽаԥсатәра 
рылдыршеит Рафаель Багате-
лиа иааӡамҭацәа, 5:2 ҳәа Афо-
наа ириааиз Гәдоуҭатәи «Риҵа» 
ашьапылампыласҩцәа.

Атәыла ачемпионат хацыркын 
март 12 рзы, уи иалахәын ашьа-

пылампылтә клубқәа ааба: «Нарҭ», 
«Динамо», «Риҵа», «Афон», «Гагра», 
«Ерцахә», «Бзана», «Саӡ». Сынтәа 
Аԥсны иачемпионцәахеит Аҟәатәи 
«Нарҭ» ахәмарҩцәа; аҩбатәи аҭыԥ 
– Гаграа ршьапылампыласҩцәа, 
ахԥатәи – Гәдоуҭатәи «Риҵа».

Аха, ари ала ихыркәшамхеит 
ашьапылампылтә еиԥыларақәа, 
урҭ ирыцырҵеит «Аԥсны Ахраҿа» 
аҽаԥсатәразы ахәмаррақәа. Убас, 
афиналбжаҿы Аҟәатәи  «Дина-
мо»­и Гаграаи реиԥылараҿы 
2:0 ҳәа аԥыжәара ааныркылеит 
Аҟәаа. Очамчыратәи «Ерцахә» 
ирыдыркылаз, Аԥсны сынтәатәи 
ачемпионцәа – Аҟәатәи «Нарҭ»­
аа ириааит 1:0 ҳәа.

Ашьапылампылтә жәабжьқәа

Аҿари аспорти русқәа рзы 
Аҳәынҭеилакы аҟны имҩаԥысыз 
азыҟаҵаҩцәеи аӡбаҩцәеи рза-
нааҭтә ҩаӡара  шьақәзырӷәӷәо 
акомиссиа аӡбамҭала: абокс азы 
азыҟаҵаҩ Беслан Аршба ианашьо-
уп –1­тәи аҩаӡара; ашьапылам-

пыл азы – Елгәыџьа Баркаиа. 
«Аспорттә ӡбаҩцәа 2­тәи 

аҩаӡара» ранашьоуп: аӡиудо азы 
– Милана Богачиова, Саид  Адле-
иба, Ирена Адлеиба, Анастасиа  
Погосова, Аслан Џьалагониа, Ва-
лери Ӷәынџьиа; таитәи абокс азы 
– Камила Кәтателаӡе, Владимир 
Дымчин; атлетика лас азы – Свет-
лана Зубахина, Светлана Первы-
шева, Владимир Габуниа, Татиана 

Белова, Татиана Емухвари, Ирина 
Хлыбова, Елизабет Акуциа, Саид 
Возба, Дмитри Акуциа,   Грач Ми-
каелиан. 

Азыҟаҵаҩцәеи аӡбаҩцәеи рза-
нааҭтә ҩаӡарақәа  реизырҳара 
иарҵабаргыгоуп урҭ рааӡамҭацәа 
ҳтәыла анҭыҵ лассы­лассы иаа-
дырԥшо аихьӡарақәа.

 Аҿари аспорти рзы Аҳәынҭе-
илакы блаҵарыла рылаԥш  ахуп 
ари аусура.Иҟоуп егьырҭ аспорт 
хкқәа, зҟны ари аҩыза аусмҩаԥ-
гатә ахьымҩаԥыргахьоу, иа-
ра убасгьы иааиуа аамҭақәа рза 
имҩаԥыргараны иахьыҟоугьы.

Азанааҭтә ҩаӡарақәа 
шьақәырӷәӷәоуп

Аџьаз иаԥсахаз

Ԥсра зқәым аҩымҭа – асценаҿ

Аспорт ӡбаҩцәа


